Առաջնորդական հմտությունների զարգացում

Ուսուցչի մեթոդական ձեռնարկ 

Նախատեսված է 15-19 տարեկան դեռահասների և երիտասարդների համար

Դասաժամերի քանակ՝ 
6

Դասաժամի տևողություն՝ 
45 րոպե

Ուսումնական ծրագրի հակիրճ նկարագիր՝

· Նպատակ՝ հնարավորություն տալ աշակերտներին բացահայտելու և զարգացնելու սեփական առաջնորդական ներուժը, ուսումնասիրել առաջնորդության սկզբունքները, բարելավել թիմային աշխատանքը և հաղորդակցությունը, ինչպես նաև խթանել աճին մտածելակերպը, որը նպաստում է դրական փոփոխություններին և շարունակական զարգացմանը։

· Հիմնական հմտություններ՝ անձնական պատասխանատվություն, ուրիշներին ոգևորելու, մոտիվացնելու կարողություն, թիմային աշխատանքի կազմակերպում և իրականացում, ճկունություն, աճի մտածելակերպ։

· Վերջնարդյունք՝ ուսումնական ծրագրի ավարտին աշակերտները կկարողանան՝

· Սահմանել առաջնորդությունը, ճանաչել արդյունավետ առաջնորդության բնութագրիչները
· Ճանաչել սեփական արժեքները, հասկանալ արժեքահեն առաջնորդության կարևորությունը, կիրառել այն ամենօրյա կյանքում
· Հասկանալ թիմը, թիմային աշխատանքի առանձնահատկությունները
· Ճանաչել աճի մտածելակերպի սկզբունքները և սովորել կիրառել դրանք 
նախագծերի իրականացման ընթացքում
· Պլանավորել, իրականացնել նախագծեր


Նախնական հմտություններ/գիտելիքներ՝

· ինքնաճանաչման բազային մակարդակ
· հաղորդակցման հմտություններ
· համագործակցության և թիմային աշխատանքի հմտություններ


Դաս 1
Առաջնորդություն, առաջնորդության բաղկացուցիչ մասեր
Բովանդակություն՝ 
1) Աճի մտածելակերպի զարգացմանն ուղղված գործիք; «Սխալները տոնելու պաստառը»
2) Առաջնորդություն; ներածական վարժություն «Առակ երեք մարդու մասին»
3) Առաջնորդության սահմանում, բաղկացուցիչ մասեր; վարժություն «Առաջնորդության քարտեզ», նյութի մատուցում/բացատրական հատված
4) Ինքնաառաջնորդումն/ինքնաճանաչումը՝ որպես առաջնորդության մեկ բաղկացուցիչ մաս; վարժություն «Առաջնորդական իմ որակներն ու կարողությունները»

Տևողություն՝ 45 րոպե
Նպատակ՝ առաջնորդության մասին պատկերացումների բացահայտում և ձևավորում, սեփական ուժեղ կողմերի վերհանում և գիտակցում։

Վերջնարդյունք՝ դասաժամի ավարտին աշակերտը կկարողանա՝
· հասկանալ, թե ինչ է առաջնորդությունը
· վերհանել և ճանաչել սեփական առաջնորդական կարողությունները, որակները

Աճի մտածելակերպի զարգացմանն ուղղված գործիք 

«Սխալները տոնելու պաստառը»
Տևողություն՝ 2 րոպե
Անհրաժեշտ նյութեր՝ ֆլիպչարտի թղթից պատրաստված պաստառ, գունավոր կպչուն թղթիկներ
Առաջնորդությունը կոմպլեքս, բազմաշերտ, տարաբնույթ հմտություններ պահանջող հասկացություն է։ Ստորև ներկայացված նյութը թույլ է տալու աշակերտներին նախնական պատկերացում կազմել առաջնորդության հիմք հանդիսացող մի քանի կարևոր կետերի վերաբերյալ։ Դրանցից մեկն է աճի մտածելակերպը (Growth mindset), որը թույլ է տալիս զարգանալ, սովորել, սխալներից և ձախողումներից չվհատվել և չհանձնվել, այլ նորից փորձել, փնտրել նոր եղանականեր ու լուծումներ՝ դրանով իսկ բերելով փոփոխություններ։ Աճի մտածելակերպին հատկացված է ձեռնարկի վերջին դասը։ Սակայն աճի մտածելակերպը խթանելու համար ուսուցիչը կարող է ամենաառաջին դասից կիրառել հետևյալ գործիքը, որը թույլ կտա ձևավորել և զարգացնել աճի մտածելակերպի հիմքում ընկած հմտություններից ամենակարևորը՝ սխալները որպես զարգացման հնարավորություն դիտարկելը։ Գործիքը թույլ կտա սխալվելու վախը փոքր քայլերով հաղթահարելը։ 
Ուսուցիչը ներկայացնում է դասընթացի թեման՝ առաջնորդական հմտությունների զարգացում։ Այնուհետև բացատրում է աճի մտածելակերպի զարգացմանն ուղղված գործիքը, առանց անդրադառնալու դրա հիմքում ընկած գաղափարներին, առանց բացատրելու աճի մտածելակերպ հասկացությունը, առանց այդ եզրույթը կիրառելու։ 
Ուսուցիչը կարող է ասել; «Առաջնորդությունը բավական մեծ ու բազմաշերտ հասկացություն է, որի մի քանի կարևոր գործոններ մենք միասին ուսումնասիրվելու ենք առաջիկա դասաժամերի ընթացքում։ Ես առաջարկում եմ բոլոր հանդիպումների ընթացքում հետաքրքիր մի տեխնիկա օգտագործել, որը կոչվում է «Սխալները տոնելու պաստառը»։ Պատին փակցված այս պաստառի վրա մենք փակցնելու ենք մեր սխալները, որ յուրաքանչյուր հանդիպման կամ այդ օրվա ընթացքում արել ենք։ Մեր սխալները տոնելու ենք, որովհետև սխալվել նշանակում է, որ մենք ռիսկի ենք դիմել փորձարկել ինչ-որ քայլ և դրա շնորհիվ սովորել, թե ինչն է կարելի այլ կերպ անել կամ նոր տարբերակներ փնտրել։ Յուրաքանչյուրս, համարձակ գտնվելով, իր սխալը կարող է գրել գունավոր թղթիկների վրա և փակցնել պաստառին։ Կարող եք նաև գրել, թե ինչ սովորեցիք այդ սխալից։ Պաստառը մնալու է փակցված բոլոր հանդիպումների ընթացքում, և մենք ժամանակ առ ժամանակ կարող ենք մոտենալ և ուսումնասիրել բոլորիս լավագույն ուսուցիչներին՝ մեր իսկ սխալները»։ 
Ուշադրություն; ուսուցիչը կարող է օրինակ ծառայել և փակցնել իր սխալներից մեկը՝ բնականաբար ընտրելով այնպիսի սխալ, որը հարկ կհամարի օգտագործել որպես օրինակ։ Ամեն անգամ տեսնելով աշակերտներից որևէ մեկի թուղթը՝ ուսուցիչը խրախուսում է բոլորին ողջունել վերջինիս ռիսկի գնալու և նոր բան սովորելու կապակցությամբ։ Եթե ուսուցիչը զգում է, որ աշակերտներին դժվար է բացահայտ գրել իրենց սխալը, նա կարող է առաջարկել տեքստի փոխարեն պատկերել սխալը որևէ խորհրդանշանի տեսքով (նույնիսկ այս կերպ աշակերտները կսովորեն չվախենալ սխալվելուց)։
«Սխալները տոնելու պաստառ»-ի օրինակ 
[image: ]
Առաջնորդություն

Ներածական վարժություն «Առակ երեք մարդու մասին» 
Ուսուցիչը ներկայացնում է դասի թեման՝ ասելով, որ առաջնորդության մասին քննարկումը ցանկանում է սկսել հետևյալ առակը պատմելով։  
Տևողություն՝ 3 րոպե
Անհրաժեշտ նյութեր՝ 
Հրահանգ՝ Ուսուցիչը պատմում է առակը; «Ճանապարհին երեք մարդ նստած քար են տաշում։ Մի անցորդ կանգ է առնում և հարցնում այս երեք մարդուն, թե ինչ են անում։ Առաջինն ասում է՝ «Քար եմ տաշում», երկրորդը՝ «Տուն եմ կառուցում», իսկ երրորդն ասում է՝ «Քաղաք եմ կառուցում»։ Այս երեք մարդիկ տարբեր ձևով են հասկանում սեփական գործն ու առաքելությունը»։ Ուսուցիչը հարցնում է աշակերտներին, թե այս երեք մարդկանցից ով է առաջնորդը։ Լսելով աշակերտների պատասխանները՝ ուսուցիչը ամփոփում է առակը շեշտելով, որ առակի հերոսներից երրորդ մարդն է առաջնորդը, քանի որ նա ունի և տեսնում է մեծ, գլոբալ պատկեր, որը ներառում է ոչ միայն իրեն, այլև շատ այլ մարդկանց և ապագան, հետագա զարգացումն և ունի մեծ ազդեցություն, փոփոխություն բերելու ցանկություն։

Առաջնորդության սահմանում

Վարժություն՝ «Առաջնորդության քարտեզ» 
Առաջնորդության թեմայի մեջ ավելի խորանալու և աշակերտների հետաքրքրությունն ու ակտիվությունը բարձրացնելու համար ուսուցիչը առաջարկում է հետևյալ խմբային վարժությունը, որը թույլ կտա աշակերտներին մտածել առաջնորդության մասին՝ վերհանելով սեփական պատկերացումները դրա մասին։ 
Տևողություն՝ 20 րոպե (10 րոպե քարտեզի պատրաստում, 10 րոպե ներկայացում)
Անհրաժեշտ նյութեր՝ առաջնորդության շուրջ գաղափարներով քարտեր, A3 ձևաչափի թղթեր, գունավոր մատիտներ, սոսինձներ, սահիկաշար
Հրահանգ՝ ուսուցիչը բաժանում է աշակերտներին փոքր խմբերի (յուրաքանչյուր խմբում 4 մասնակից)։ Յուրաքանչյուր խումբ ստանում է մեկ A3 ձևաչափի թուղթ, առաջնորդության շուրջ գաղափարներով քարտերի մեկ հավաքածու, մի քանի գունավոր մատիտ և սոսինձ։ Ուսուցիչը բացատրում է վարժության ընթացքը; «Այժմ առաջարկում եմ ձեզ միասին մտածել առաջնորդության մասին առաջնորդության քարտեզ պատրաստելու համար։ Ձեր քարտեզը իհարկե սովորական քարտեզ չէ, այն տարբերվում է տեղայնքի ֆիզիկական քարտեզից, քանի որ այն ներկայացնելու է առաջնորդության մասին ձեր պատկերացումները։ Ձեր քարտեզը տեսնելով՝ մարդիկ կկարողանան պատկերացնել, թե ինչ է առաջնորդությունը, ինչ բաղադրիչներից է այն բաղկացած, ով է առաջնորդը, ինչ անձնային որակներ նա ունի, ինչ հմտություններն են նրան դարձնում առաջնորդ։ Առաջնորդության այս քարտեզը ձևավորելու համար ձեզ օգնության կհասնեն այս քարտերը, որոնցից յուրաքանչյուրի վրա գրված է առաջնորդության հետ կապված մեկ երևույթ։ Այն քարտերը, որոնք դուք կհամարեք կարևոր և պարտադիր, կարող եք փակցնել ձեր քարտեզի վրա՝ մատիտների օգնությամբ ավելացնելով դրանց հետ կապված ձեր մտքերը, նաև այն կետերը, որոնք դուք կհամարեք էական ձեր քարտեզը ամբողջական դարձնելու համար։ Եվ այսպես՝ քարտեզը ձևավորելիս ուշադրություն դարձրեք հետևյալ կետերի վրա (այս կետերը ուսուցիչը ցուցադրում է սահիկաշարի վրա)՝ 1. Առաջնորդություն, 2. Առաջնորդության բաղադրիչներ, 3. Առաջնորդ, 4. Առաջնորդի անձնային որակներ, 5. Առաջնորդի հմտություններ»։
Առաջնորդության շուրջ գաղափարներով քարտեր
	Նպատակ 
Նպատակադրում 
	Տեսլական 
	Լսելու կարողություն
	Արժեքներ 

	Գլոբալ պատկեր

	Թիմ 
	Ինքնաառաջնորդում 
	Ապագայի կերտում

	Ռազմավարություն

	Ապրումակցում 
	Վստահություն 
Փոխվստահություն 
	Փոքօգնություն 

	Ձախողումից հետո նոր փորձարկում
	Խնդիրների լուծում
	Համագործակցություն 
	Պլանավորում 


	Ներազդեցություն 

	Զարգացում 
	Որոշումների կայացում
	Նորարարություն 
Փոփոխություն 



Ավարտելուց հետո յուրաքանչյուր խումբ 3 րոպեում ներկայացնում է իր քարտեզը՝ շեշտադրելով կարևորագույն կետերը։ Ուսուցիչը ուշադրություն է դարձնում, թե որ քարտերն են աշակերտները ընտրել և ինչ գաղափարներ են նաև ինքնուրույն ավելացրել։ Սա կօգնի նրան առաջնորդության հասկացությունը բացատրելիս ճիշտ շեշտադրումներ անել։

Նյութի մատուցում/Բացատրական հատված 
Տևողություն՝ 5 րոպե
Անհրաժեշտ նյութեր՝ սահիկաշար
Ուսուիցչը կարճ ներկայացնում է առաջնորդություն հասկացությունը, դրա սահմանումը, բաղկացուցիչ մասերը։ 
Այսպիսով՝ առաջնորդությունը այլ մարդկանց վրա ներազդելու, նրանց ոգևորելու և դեպի ընդհանուր նպատակն ուղղորդելու կարողությունն է։ Առաջնորդությունը կարելի է ներկայացնել հիմնական երեք բաղկացուցիչ մասերի տեսքով, որոնցից յուրաքանչյուրն իր հերթին կազմված է մի շարք հմտություններից և անձնային առանձնահատկություններից։ Առաջնորդության բաղկացուցիչ մասերն են՝
1. Ինքդ քեզ առաջնորդել- ինքնդ քեզ ճանաչելու, հասկանալու կարողություն ու հմտություն
2. Ուրիշներին առաջնորդել- մարդկանց հետ արդյունավետ համագործակցելու կարողություն և հմտություն
3. Քեզ շրջապատող աշխարհը/միջավայրը փոխել- դրական ազդեցություն ունենալու, փոփոխություն բերելու, նորը ստեղծելու կարողություն և հմտություն
Ուսուցիչը յուրաքանչյուր բաղկացուցիչ մաս նշելիս՝ առաջարկում է աշակերտներին կիսվել դրանց մասին իրենց պատկերացումներով, մասնավորապես ինչ պետք է կարողանա անել և ինչպիսին պետք է լինի առաջնորդը։ 
Հարցեր աշակերտներին՝
1. Ինքդ քեզ առաջնորդել - «Ի՞նչ է նշանակում ճանաչել ինքդ քեզ, ինչպե՞ս է դա արտահայտվում գործողություններում, ինչպե՞ս կարող է ինքնաճանաչումը ծառայել առաջնորդին»։
2. Ուրիշներին առաջնորդել - «Ինչպե՞ս կարող է առաջնորդը ազդել այլ մարդկանց վրա, ի՞նչ կարողություններ կօգնեն նրան արդյունավետ համագործակցել այլ մարդկանց հետ, ո՞ր անձնային որակները կօգնեն նրան արդյունավետ համագործակցել այլ մարդկանց հետ»։
3. Քեզ շրջապատող աշխարհը/միջավայրը փոխել - «Ինչպե՞ս և ինչի՞ օգնությամբ կարող է առաջնորդը ազդել իրեն շրջապատող աշխարհի վրա, անձնային ո՞ր որակները և ինչպիսի՞ գործողություններ կամ հմտություններ կարող են օգնել նրան փոփոխություն բերել կամ նորը ստեղծել»։
Աշակերտների պատասխանները լրացնելու և բաղկացուցիչ մասերը բացատրելու համար ուսուցիչը կարող է հենվել ստորև աղյուսակում ներկայացված տեղեկատվության վրա, որը ամբողջովին աշակերտներին ներկայացնելու անհրաժեշտություն չկա։ Աշակերտներին անհրաժեշտ է ցուցադրել տվյալ աղյուսակի համառոտ տարբերակը, որը ներկայացված է ներքևում։
	Առաջնորդության բաղկացուցիչ մաս
	Կարողություններ, հմտություններ, անձնային առանձնահատկություններ
	Դրսևորումներ

	





Ինքդ քեզ առաջնորդել 
	Ինքնաճանաչում 
	Ճանաչում է սեփական ուժեղ և թույլ կողմերը, ճանաչում է սեփական արժեքները, կարող է հասկանալ, թե ինչպես են նրան ընկալում այլ մարդիկ։ Կարող է պատասխանել «Ո՞վ եմ ես» հարցին։

	
	Պատասխանատվություն 
	Պատրաստ է վերցնել պատասխանատվությունը սեփական գործողությունների համար նույնիսկ, երբ դրանք բացասական հետևանք են ունեցել։ Ընդունում է իր սխալները, սովորում դրանցից։

	
	Դիմակայուն լինելը, տոկունություն և ճկունություն
	Կարևոր նպատակին հասնելու ընթացքում այն ձախողելու դեպքում պատրաստ է նորից փորձել։ Միշտ պատրաստ է սովորել և փորձարկել նոր քայլեր, գործողություններ։ 

	





Ուրիշներին առաջնորդել
	Համագործակցություն
	Արդյունավետ կերպով համագործակցում է այլ մարդկանց հետ՝ ըստ անհրաժեշտության ուղղորդելով նրանց և գնահատելով նրանց ներդրումը։

	
	Մտքերը հստակ ձևակերպել և փոխանցել
	Կարող է հստակ ձևակերպել սեփական մտքերն ու գաղափարները այնպես, որ դիմացինը հասկանա դրանք։ 

	
	Ակտիվ լսելու կարողություն
	Ուշադիր լսում է դիմացինին նրան և նրա կարծիքը իսկապես հասկանալու համար՝ նույնիսկ, եթե այն շատ է տարբերվում սեփական կարծիքից։

	
	Ապրումակցող (դիմացինի հուզական վիճակը հասկացող)
	Ի վիճակի է հասկանալ դիմացինի ապրումները, կարող է կիսել դրանք։

	
	Հարգալից և ընդունող 
	Ընդունում է դիմացինի տարբերվող կարծիքը, վերաբերվում է դիմացինին հարգելով նրա անձնային առանձնահատկությունները։

	






Քեզ շրջապատող աշխարհը/միջավայրը փոխել
	Տեսլական
	Կարող է ստեղծել նոր, տարբերվող լուծումներ, պատկերացնել դրանց պոտենցիալ ազդեցությունը ապագայում՝ վերածելով դրանք իրագործելի նպատակների։ 

	
	Ոգևորող, մոտիվացնող
	Կարող է ոգևորել ուրիշներին միասին հասնել նպատակների, միասին բերել փոփոխություն։ Պատրաստ է ցույց տալ ուրիշներին իրենց իսկ ներուժը և աջակցել այն իրագործելու/բացելու հարցում։ 

	
	Սեփական ուժերին վստահ
	Գործում է և վերցնում է պատասխանատվությունը, ըստ անհրաժեշտության գնում է ռիսկի։ 


 
Աղյուսակի համառոտ տարբերակ
	Առաջնորդության բաղկացուցիչ մաս
	Կարողություններ, հմտություններ, անձնային առանձնահատկություններ
	Դրսևորումներ

	Ինքդ քեզ առաջնորդել
	1. Ինքնաճանաչում
2. Դիմակայուն լինելը, տոկունություն և ճկունություն
	· Ճանաչում է իր ուժեղ և թույլ կողմերը, արժեքները
· Ձախողումներից ու սխալներից չի վախենում

	Ուրիշներին առաջնորդել
	1. Համագործակցություն
2. Ակտիվ լսելու կարողություն
3. Խնդիրները հստակ ձևակերպել
	· Նպաստում թիմում իրար հետ աշխատելուն
· Գիտի ինչպես լսել
· Պարզ ու հստակ ներկայացնում է իր մտքերը

	Քեզ շրջապատող աշխարհը/միջավայրը փոխել
	1. Տեսլական ունենալը
2. Թիմը ոգևորել, մոտիվացնելը
3. Վստահ լինելը սեփական ուժերին
	· Ունի ցանկություն, պատրաստակամություն փոփոխություն բերելու
· Կարողանում է ոգևորել թիմը
· Պատասխանատու է իր և թիմի գործողությունների համար, պատրաստ է գնալ ռիսկի





Ինքնաառաջնորդում/ինքնաճանաչում

Վարժություն՝ «Առաջնորդական իմ որակներն ու կարողությունները» 
Տևողություն՝ 15 րոպե
Անհրաժեշտ նյութեր՝ ձևաթղթեր
Հրահանգ՝ ուսուցիչը առաջարկում է ինքնաճանաչմանն ուղղված վարժություն, որը կօգնի կենտրոնանալ մասնավորապես առաջնորդական կարողությունների վրա և ստանալ համադասարանցիներից հետադարձ կապ։ Վարժությունն իրականացվում է զույգերով։ 
Ուսուցիչը առաջարկում է աշակերտներին կազմել զույգեր այնպես, որ զույգում մասնակիցները միմյանց լավ ճանաչեն։ Այնուհետև բացատրում է վարժությունը; «1-ին ձևաթղթի վրա պատկերված սլաքներից յուրաքանչյուրի վրա գրեք ձեր այն անձնային որակները, բնավորության գծերը և կարողությունները, որ կարող են ձեզ օգնել առաջնորդել, դառնալ առաջնորդ։ Ավարտելուց հետո 2-րդ ձևաթղթի վրա նույն կերպ գրի առեք արդեն ձեր համադասարանցու (զույգում մյուս մասնակցի) այն անձնային որակները, բնավորության գծերն ու կարողությունները, որոնք ըստ ձեզ կօգնեն նրան առաջնորդել, դառնալ առաջնորդ»։ Վարժությունն ավարտելուց հետո զույգի մասնակիցները ցուցադրում են միմյանց իրենց ձևաթղթերը, համեմատում են սեփական և դիմացինի ընկալումները իրենց իսկ առանջնորդական որակների, կարողությունների մասին։ 
Հարցեր վարժության ավարատի համար՝
· Ի՞նչ նոր բան իմացաք ձեր պոտենցիալ առաջնորդական կարողությունների, որակների մասին։
· Որքանո՞վ էին համապատասխանում ձեր և ձեր ընկերոջ պատկերացումները ձեր առաջնորդական կարողությունների, որակների մասին։
· Ի՞նչ կուզեք, որ այլ մարդիկ տեսնեն ձեզանում որպես առաջնորդելու կարողություն։
· Ի՞նչ կարող եք անել դա իրագործելու համար։ 

Ձևաթուղթ 1-ին

Ձևաթուղթ 2-րդ

Դասի ավարտին ուսուցիչը հարցնում է կա արդյոք աշակերտ, ով կցանկանա իր որևէ սխալը փակցնել «Սխալները տոնելու պաստառ»-ի վրա (սխալը կարող է տեղի ունեցած լինել տվյալ հանդիպման կամ օրվա ընթացքում)։ Եթե կլինեն ցանկացողներ, նա խրախուսում է վերջիններիս համարձակության համար, աջակցում է և ողջունում նրանց՝ նորից փորձելու և նորը սովորելու ցանկությունը։ 
Դաս 2
Արժեքահեն առաջնորդություն, առաջնորդի արժեքներ
Բովանդակություն՝ 
1) Արժեքների կարևորությունը առաջնորդության մեջ; նյութի մատուցում/բացատրական հատված
2) Ինքնաճանաչում՝ անհատական արժեքներ; վարժություն «Իմ արժեքների աշխարհում» 
3) Թեմայի ամփոփում, գիտելիքի/հմտության գնահատում; «Ինչը կարող է խանգարել ինձ»

Տևողություն՝ 45 րոպե
Նպատակ՝ ներկայացնել արժեքահեն վարքի կարևորությունը առաջնորդության համար, օգնել գիտակցել սեփական արժեքները և նպաստել դրանց վրա հենվելու կարողության ձևավորմանը։
Վերջնարդյունք՝ դասաժամի ավարտին աշակերտը կկարողանա՝
· ճանաչել արժեք հասկացությունը
· հասկանալ արժեքի գործնական արտահայտման կարևորությունը առաջնորդական գործունեության ներքո
· վերհանել և ճանաչել սեփական արժեքները
· վերհանել և ճանաչել արժեքահեն վարքագծին խոչընդոտող սեփական միտումները
· դուրս բերել արժեքահեն վարքագծին խոչընդոտող միտումները հաղթահարելուն նպաստող 3 գործողություն 

Արժեքների կարևորությունը առաջնորդության մեջ

Նյութի մատուցում/Բացատրական հատված 
Տևողություն՝ 7 րոպե
Անհրաժեշտ նյութեր՝ սահիկաշար
Ուսուցիչը դասը սկսում է թեման ներկայացնելով, որն է արժեքները առաջնորդության մեջ։ Մենք բոլորս ունենք արժեքներ և համոզմունքներ, որ ուղղորդում են մեզ։ Երբ մենք որևէ համայնքի մաս ենք կազմում, օրինակ՝ դպրոցը կամ ընտանիքը, մենք կիսում ենք որոշակի համոզմունքներ նրա մասին, թե ինչն է ճիշտ և ինչը՝ սխալ։ Արժեքները մեր անհատական համոզմունքներն են նրա մասին, թե ինչն է մասնավորապես կարևոր հենց մեզ համար, օրինակ՝ բարություն, ազնվություն, զարգացում, ընտանիք, ընկերություն և այլն։ 
Հարց աշակերտներին կարճ քննարկում կազմակերպելու համար։ Որո՞նք են ձեր անհատական արժեքները։ Իսկ ձեր գործողությունները արտահայտու՞մ են արդյոք ձեր արժեքները։ Այստեղ ուսուցիչը կարող է բացատրել, թե ինչ է նշանակում, երբ արժեքները արտահայտվում են գործողությունների մեջ, օրինակ՝ եթե ընկերությունը արժեք է, ապա ինչպե՞ս է մարդը կառուցում իր ընկերական հարաբերությունները, որքանո՞վ է ուշադիր իր սեփական և իր ընկերոջ կարիքներին, զգացմունքներին, ինչպե՞ս է աջակցում իր ընկերներին և այլն։ Ուշադրություն; կարիք չկա երկար կանգնել այս քննարկման վրա, քանի որ դասի հաջորդ հատվածում իրականացվելու է անհատական արժեքների դուրս բերմանն ուղղված վարժություն։ 
Արժեքների և գործողությունների համապատասխան լինելը առաջնորդի կարևոր որակներից մեկն է, ըստ էության այն կազմում է առաջնորդական գործունեության հիմնաքարերից մեկը։ Այդ որակը կարելի է տարբեր կերպ անվանել՝ ազնվություն, անկեղծություն, ուղղամտություն, առաջնորդական գործունեության մեջ այն շատ դիպուկ կարելի է նկարագրել հետևյալ արտահայտությամբ՝ «Գործը համապատասխանում է խոսքին», այսինքն այն ինչ առաջնորդը ասում է, արտահայտվում է իր գործողությունների մեջ։ Երբ մեր գործը համապատասխանում է մեր խոսքին, մենք ավելի արդյունավետ հարբերություններ կարող ենք կառուցել և ձեռք բերել այլ մարդկանց վստահությունը։ Իսկ որպեսզի մենք իսկապես կարողանանք անկեղծ լինել, մեր խոսքն էլ, գործն էլ պիտի կառուցվեն մեր սեփական արժեքների հիման վրա։ Այդ դեպքում մենք ինքներս մեզ հետ անկեղծ լինելով՝ կարող ենք արտահայտել մեր արժեքները գործի մեջ։ Առաջնորդի համար սա իսկապես շատ կարևոր կարողություն է, որի շնորհիվ նրան հետևող մարդիկ կարող են նրան վստահել (առաջնորդության և վստահության միջև կապին անդրադարձ կարվի հաջորդ դասերից մեկի ընթացքում)։ 
Ուսուցիչը ցուցադրում է հետևյալ հարցերը, իսկ աշակերտները պատասխանում են, թե որ դեպքերում է առաջնորդը հենվում արժեքների վրա և գործում ազնիվ, իսկ որ դեպքերում՝ ոչ։ 

	Գործողություններ 
	Արժեքահեն վարք

	Անկեղծ է, ասում է ճշմարտությունը
	Այո 

	Պահում է գաղտնապահությունը
	Այո 

	Չի ասում, թե ինչ է պատրաստվում անել
	Ոչ 

	Չի խախտում իր խոստումը, խախտելիս՝ բացատրում է
	Այո 

	Չի խոսում նրա մասին, թե ինչի մասին է իսկապես հոգ տանում
	Ոչ 

	Ընդունում է իր սխալները
	Այո 

	Վախենում է անկեղծ լինել ուրիշների հետ
	Ոչ 

	Կենտրոնանում է միայն իր սեփական կարիքների, շահերի վրա
	Ոչ

	Պատասխանատու է իր որոշումների և արվածի համար 
	Այո 



Ինքնաճանաչում; Անհատական արժեքներ
Վարժություն՝ «Իմ արժեքների աշխարհում» 
Տևողություն՝ 30 րոպե
Անհրաժեշտ նյութեր՝ A4 թղթեր, А5 թղթեր, գրիչներ, արժեքներով քարտեր (տպել և կտրատել)
Հրահանգ՝ քանի որ վարժությունն իրականցվելու է զույգերով, ուսուցիչը առաջարկում աշակերտներին կազմել աշխատանքային զույգեր։ Յուրաքանչյուր զույգ ստանում է արժեքներով քարտերի 1 հավաքածու, մեկական A4 և А5 թղթեր ու գրիչ յուրաքանչյուր մասնակցի համար։ Վարժությունը իրականացվում է մի քանի փուլով։ 
Փուլ 1-ին. Աշխատանքի այս փուլը անհատական է։ Աշակերտներից յուրաքանչյուրը բաժանում է իր A4 թուղթը 3 հավասար մասերի, առաջին հատվածի գլխավերևում գրելով «Ամենակարևոր», երկրորդ հատվածում՝ «Միջին կարևորության», երրորդում՝ «Քիչ կարևոր կամ անկարևոր»։ Աշակերտները պետք է ստանան հետևյալ պատկերը՝

Այնուհետև նրանք ուսումնասիրում են արժեքներով քարտերը և ինքնուրույն կողմնորոշվում, թե արդյոք յուրաքանչյուր արժեքը իրենց համար Ամենակարևորն է, Միջին կամ Քիչ կարևորություն ունեցող է։ Ըստ այդմ գրի են առնում արժեքի անվանումը համապատասխան սյունակում։ 
Ուշադրություն; Ուսուցիչը բացատրում է, որ աշակերտներին կարող է թվալ, թե բոլոր արժեքները իրենց համար ամենակարևորն են։ Քանի որ մենք գործ ունենք արժեքների հետ, ապա դրանցից յուրաքանչյուրն ունի իր կարևորությունն ու դրական ազդեցությունը, սակայն պետք է փորձել ճանաչել արժեքների՝ ամենօրյա կյանքում արտահայտված լինելն ու իրական կարևորությունը։ Դա անելու համար պետք է գնահատել, թե որքանով ենք մենք արժեքին համահունչ գործում, կատարում որոշակի գործողություններ։ Որպես օրինակ կարելի է դիտարկել Միջավայր արժեքը, որը նշանակում է Երկիր մոլորակի մասին հոգ տանել; եթե մենք ակտիվ մասնակցում ենք ծառատնկերի, բնության գրկում կազմակերպվող մաքրության օրերի, եթե մենք տեսակավորում ենք աղբը, փորձում օգտագործել բնական նյութերից իրեր, զերծ մնալով պլաստիկ իրերի օգտագործումից, ապա նշանակում է, որ Միջավայրը արժեքը իսկապես ամենակարևորներից է մեր կյանքում։ Իսկ եթե մենք վերը նշված գործողությունները չենք կատարում, նշանակում է, որ չենք գործում տվյալ արժեքին համապատասխան, հետևաբար այն մեզ համար քիչ կարևորների շարքից է։ Սա չի նշանակում, որ մենք վատն ենք, այլ պարզապես, որ կյանքի այս փուլում Միջավայր արժեքը մեր կողմնորոշիչ արժեքների շարքում չունի առաջնահերթություն։ Հենց սա էլ նշանակում է արժեքահեն վարք, երբ մեր գործողությունները արտացոլում են մեր կյանքում կարևոր տեղ զբաղեցնող արժեքները։ Սա առաջնորդի կողմից վստահություն կառուցելու լավագույն ձևն է, լինել անկեղծ ինքն իր հետ՝ հստակ գիտակցելով սեփական արժեքները և կառուցելով սեփական առաջնորդական գործունեությունը դրանց հիման վրա։ 
Արժեքներ
· Բարություն
· Միջավայր
· Աշխատասիրություն 
· Ընտանիք 
· Խիզախություն
· Սեր
· Ռիսկի դիմելը
· Հավատարմություն
· Ազնվություն 
· Հավասարություն 
· Հաջողակ լինելը
· Հետաքրքիր ժամանց
· Բաց միտք ունենալը
· Լավատեսություն
· Հումոր
· Գիտելիք
· Անկախություն
· Հարգանք
· Հավակնություններ
· Ապրումակցում
· Ստեղծարարություն
· Հետաքրքրասիրություն
· Առաջնորդություն 
· Իմաստնություն
· Մտերիմ հարաբերություններ
· Բանականություն
· Կրթություն
· Արդարություն
· Ներելու կարողություն
· Ինքնաճանաչում
· Գերազացության ձգտում
· Կարեկցանք
· Պատասխանատվություն
· Իմաստ
· Կայունություն
· Առանձնություն
· Կարիերա 
· Կարգուկանոն
· Աճ, զարգացում
· Կազմակերպված լինելը
· Հաստատակամություն
· Համագործակցություն
· Համբերատարություն
· Երախտագիտություն



Ուշադրություն; աշակերտներին բաժանվող յուրաքանչյուր քարտ պարունակում է նաև արժեքների բացատրություն, այնուամենայնիվ հարցերի դեպքում լավ կլինի, եթե ուսուչիցը կարողանա ավել տեղեկատվություն տալ արժեքների մասին։ 
Արժեքներով քարտերի օրինակ

Փուլ 2-րդ. Աշխատանքի այս փուլը նույնպես անհատական բնույթ է կրում։ Բոլոր արժեքները գնահատելով և համապատասխանաբար արտագրելով իրենց թղթերի վրա՝ այժմ աշակերտները «Ամենակարևոր» սյունակում տեղ գտած արժեքներից ընդգծում են միայն 10 արժեք, այնուհետև ընդգծված 10 արժեքները գնահատում ըստ առաջնահերթության ՝ 1-ը խիստ կարևոր արժեք, որը ենթակա չէ «զոհաբերման» 10-ը՝ համեմատաբար քիչ կարևոր արժեք։ Առաջնահերթությունների բաշխումը թույլ կատ աշակերտներին իսկապես ճանաչել իրենց կյանքում ուղղորդիչ ուժ և բնույթ ունեցող արժեքները։ Դա ավելի լավ բացատրելու համար ուսուցիչը կարող է բացատրել, որ մեզ համար ավելի բարձր առաջնահերթություն ունեն այն արժեքները, որոնց վրա հենվելով մենք ընտրություն ենք կատարում տարբեր իրավիճակներում, մեկ այլ օրինակ կարող են ծառայել այնպիսի իրավիճակներ, որտեղ մենք ստիպված «զոհաբերում ենք» որևէ արժեք մեկ այլ արժեքին համապատասխան որոշում կայացնելու կամ գործելու համար։ Որպես օրինակ կարելի է նկարագրել նմանատիպ իրավիճակ; «Պատկերացրեք, որ ձեր սիրելի տատիկը, որն ապրում է ուրիշ քաղաքում, այժմ ձեզ հյուր է եկել և հիվանդացել է։ Դուք որոշել եք, որ այդ երեկո կմնաք տանը նրան ընկերակցելու համար, քանի որ նա ձեզ շատ է կարոտել։ Ձեր ամենամոտ ընկերը զանգահարում է ձեզ և հրավիրում համերգի, որին դուք սպասում էիք երկու տարի, բայց դժբախտաբար տոմս չեք կարողացել գնել։ Ձեր որոշումը կախված կլինի ձեզ համար առաջնային արժեքից։ Եթե ձեզ համար Ընտանիքը արժեք է, դուք գուցե մի փոքր տխրեք, բայց ընտրեք մնալ տանը տատիկի հետ։ Ժամանցը որպես արժեք այս պահի դրությամբ կարծես «զոհաբերվում է» Ընտանիք արժեքի համար, քանի որ վերջինս ավելի առաջնային բնույթ է կրում ձեզ համար» (հնարավոր է նաև ընտրության հակադիր տարբերակը՝ ընտրել Ժամանցը զոհաբերելով Ընտանիք արժեքը)։ 
Արժեքները համապատասխանաբար սանդղակավորելուց հետո աշակերտները А5 թղթի վրա արտագրում են իրենց արժեքներն արդեն ըստ հերթականության՝ Ամենակարևորից Քիչ կարևոր։
Փուլ 3-րդ. Այս փուլում աշակերտները կիսվում են միմյանց հետ՝ կարճ ներկայացնելով իրենց 10 արժեքները։ Իսկ այնուհետև միասին ուսումնասիրելով միմյանց արժեքները՝ դուրս բերում այնպիսի արժեքները, որոնք ըստ նրանց կարող են օգնել իրենց զարգացնել առաջնորդական կարողությունները։ 
Փուլ 4-րդ. Ուսուցիչը կազմակերպում է կարճ քննարկում մասնավորապես հետևյալ հարցի շուրջ «Ո՞ր արժեքները կարող են հիմք ծառայել ձեր առաջնորդական կարողությունները զարգացնելու համար»։ Նման արժեքների ցանկին են պատկանում ստորև բերվածները՝
· Ազնվություն
· Աճ, զարգացում
· Ստեղծարարություն
· Խիզախություն
· Բաց միտք ունենալը
· Պատասխանատվություն
· Արդարություն 
· Հաստատակամություն
· Ինքնաճանաչում
· Ապրումակցում

Վարժության ամփոփում. Ուսուցիչը վարժությունն ամփոփում է ասելով, որ մեր ամենաառաջնային, խորը և հիմնական արժեքները ճանաչելով, մենք կարող ենք ավելի լավ հասկանալ «Ո՞վ եմ ես» հարցի պատասխանը։ Առաջնորդի կարևորագույն հմտություններից մեկը ինքն իրեն իսկապես ճանաչելն է։ 

Թեմայի ամփոփում, գիտելիքի/հմտության գնահատում; ինքնաճանաչմանն ուղղված ինքնավերլուծություն «Ինչը կարող է խանգարել ինձ»
Ինքնավերլուծություն՝ «Ինչը կարող է խանգարել ինձ» 
Տևողություն՝ 8 րոպե
Անհրաժեշտ նյութեր՝ հաստատումներով ձևաթուղթ
Ուսուցիչը աշակերտներից յուրաքանչյուրին բաժանում է ստորև կարճ հաստատումները։ Թեման ավարտելու և զարգացման ուղղություն տալու համար առաջարկում է կարդալ հաստատումները և ընդգծել այն հաստատումները, որոնք նկատելի են իրենց վարքում։ Այնուհետև ըդնգծված հաստատումներից յուրաքանչյուրի դիմաց անհրաժեշտ է գրել հետևյալ հարցի պատասխանը՝ «Ի՞նչ կարող եմ ես անել այս վարքագիծը փոխելու համար»։

	Հաստատումներ
Վարքագիծ, որ հաճախ եք նկատում ձեզ մոտ։
	Փոփոխություն
Ի՞նչ կարող եմ անել այս վարքագիծը փոխելու համար։ 

	Չես անում այն, ինչ ասում ես, որ պատրաստվում ես անել։ 
	

	Դու ասում ես մի բան, սակայն քո գործողությունները չեն արտացոլում դա։ 
	

	Դու չես արտահայտում քո իրական կարծիքը, կամ այն ինչի մասին իսկապես մտածում ես։ 
	

	Դու սովորաբար կենտրոնանում ես միայն քո կարիքի ու շահի վրա։
	

	Խոստումներդ հաճախ ես խախտում։
	

	Քեզ դժվար է ընդունել, որ այլ մարդիկ կարող են այլ արժեքներ ունենալ։
	



Ուշադրություն; որպեսզի աշակերտները կարողանան անկեղծ դիտարկել սեփական վարքն ու մտածել վարքի փոփոխության տարբերակները, անհրաժեշտ է նշել, որ վարժությունը անհատական է ու ավարտելուց հետո քննարկում չի իրականացվելու։ Մեկ այլ տարբերակ է հանձնարարել այս վարժությունը որպես տնային աշխատանք։ 
Դասի ավարտին ուսուցիչը հարցնում է կա արդյոք աշակերտ, ով կցանկանա իր որևէ սխալը փակցնել «Սխալները տոնելու պաստառ»-ի վրա (սխալը կարող է տեղի ունեցած լինել տվյալ հանդիպման կամ օրվա ընթացքում)։ Եթե կլինեն ցանկացողներ, նա խրախուսում է վերջիններիս համարձակության համար, աջակցում է և ողջունում նրանց՝ նորից փորձելու և նորը սովորելու ցանկությունը։ 
Դաս 3
Թիմ, թիմային աշխատանք և առաջնորդություն
Բովանդակություն՝ 
1. Թիմային աշխատանք և թիմային արդյունք; ներածական վարժություն «Ճամփորդություն վայրի սագերի հետ»
2. Ինչ է թիմը, առաջնորդի գործառույթները թիմում; նյութի մատուցում/բացատրական հատված
3. Թեմայի ամփոփում, գիտելիքի/հմտության գնահատում; վարժություն «Նավաշինության մրցույթը»

Տևողություն՝ 45 րոպե
Նպատակ՝ ցույց տալ թիմ և թիմային աշխատանք հասկացությունների կարևորությունը առաջնորդության ներքո։
Վերջնարդյունք՝ դասաժամի ավարտին աշակերտը կկարողանա՝
· հասկանալ, թե ինչ է թիմը, որոնք են թիմային աշխատանքի առավելությունները
· գիտակցել ուժեղ թիմի դերը արդյունավետ առաջնորդության ունենալու համար 
· պատկերացում կազմել առաջնորդի քայլերի մասին թիմային աշխատանք կազմակերպելու համար

Թիմային աշխատանք և թիմային արդյունք
Ներածական վարժություն՝ «Ճամփորդություն վայրի սագերի հետ»
Տևողություն՝ 5 րոպե
Անհրաժեշտ նյութեր՝ վարժության տեքստ 
Թիմային աշխատանքի մասին այս դասը սկսելու համար ուսուցիչը աշակերտներին բաժանում է վայրի սագերի երամի մասին պատմող տեքստը։ Երբ աշակերտները կարդում են տեքստը, ուսուցիչը կարճ քննարկում է կազմակերպում նշված հարցերի շուրջ՝ իմաստավորելով վարժությունն ու անցնելով դասի թեմային։ 
	«Ճամփորդություն վայրի սագերի հետ» 
Վայրի սագերի երամը թռչելիս ունի հատուկ ձև՝ այն թռչում է սեպաձև։ Երամը առաջ է տանում երամի առաջնորդը, որը գտնվում է սեպի գագաթում և որի վրա է ընկնում թռիչքի հիմնական ծանրությունը։ Ինչու՞։ Սեպը, որ սագերը թռչելիս կառուցում են, թույլ է տալիս առաջնորդի հետևից թռչող սագերին խնայել իրենց ուժերը։ Յուրաքանչյուր սագ կարողանում է պահպանել սեփական ֆիզիկական էներգիան իր կողքի սագերի թևերի աշխատանքի շնորհիվ։  Յուրաքանչյուր սագ իր թևերը թափահարելով՝ ետևի սագի թռիչքի համար ստեղծում է հարմար աէրոդինամիկ դաշտ, որը հնարավոր է դարձնում ապահովել վերջինիս վերելքը առանց մեծ քանակությամբ էներգիայի ծախսի։ Երբ թռիչքի ընթացքում սագերից մեկը դուրս է մնում երամից, նա այնքան ուժգին է զգում օդի մեծացող դիմադրությունը, որը անմիջապես վերադառնում է երամ՝ դրանով վերադարձնելով նաև երամի սեպաձև կառուցվածքը։
Բացի սա, սագերը թափահարում են իրենց թևերը մեկ ընդհանուր ռիթմով, որպեսզի ուժգնացնեն երամի ընդհանուր էներգետիկ դաշտը։ Հաշվարկված է, որ թռիչքի ընթացքում երամում թռչող սագերը կարողանում են պահպանել սեփական էներգիայի մինչև 70%-ը ի տարբերություն մենակ թռչող թռչունների։ Սա հնարավորություն է տալիս երամին երկարատև թռիչք ապահովել առանց ֆիզիկական մեծ կորուստի, քանի որ հայտնի է, որ տաք երկրներ չվելու ընթացքում թռչունները կարող են սեփական քաշի մինչև 30% կորցնել։ Շնորհիվ ընդհանուր աշխատանքի սագերի երամը կարողանում է նաև զարգացնել թռիչքի արագությունը մինչև 71%։ 
Երբ երամի առաջնորդը հոգնում է, նա լքում է իր տեղը սեպի գագաթից և զբաղեցնում նորը երամի վերջում։ Այդ ժամանակ առաջնորդի ետևում թռչող սագերից մեկը զբաղեցնում է նրա տեղը, քանի որ շնորհիվ առաջնորդի կարողացել է պահպանել իր ուժերն ու էներգիան։ 
Եթե թռչուններից մեկը վնասվածք է ստանում կամ հիվանդ լինելու պատճառով ստիպված է լինում լքել երամը, նրա հետ երամը լքում են ևս երկու սագ օգնություն և պաշտպանություն տրամադրելու համար։ 




Հարցեր քննարկման համար
· Ի՞նչն էր ամենատպավորիչը սագերի թռիչքի և երամում վարքի մեջ։
· Որո՞նք են թիմային աշխատանքի առավելությունները անհատականի համեմատ։
· Ինչի՞ շնորհիվ է հնարավոր գրանցել թիմային արդյունք՝ հենվելով սագերի երամի մասին տեղեկատվության վրա։
· Ինչպե՞ս կարող է առաջնորդը օգնել թիմին։
· Երբևէ ունեցե՞լ եք այնպիսի թիմային աշխատանքի փորձ, որն ինչ-որ կետերով կարող եք համեմատել սագերի երամի թռիչքի հետ։

Ինչ է թիմը, առաջնորդի գործառույթները թիմում
Նյութի մատուցում/Բացատրական հատված
Տևողություն՝ 5 րոպե
Անհրաժեշտ նյութեր՝ սահիկաշար

Ուսուցիչը նկարագրում է թիմ և թիմային աշխատանք հասկացությունները՝ հենվելով նաև նախորդ վարժության քննարկման ընթացքում դուրս եկած աշակերտների պատկերացումների վրա (շեշտադրելով այն կետերը, որ աշակերտները ճիշտ էին նկարագրում և փորձելով լայնացնել ընկալումը այն կետերի հետ կապված, որոնք թյուրըմբռնում էին առաջացրել)։
Թիմը մարդկանց այնպիսի խումբ է, որի մասնակիցները
· ունեն փոխլրացնող հմտություններ (այսինքն՝ կարող են որոշակի գործողություններ կատարել) ու գիտելիքներ (այսինքն՝ որոշակի հարցերի մասին ունեն հստակ իմացություն),
· ունեն ընդհանուր նպատակ (այսինքն՝ գիտեն ինչի համար են հավաքված, ինչ են անուն, ինչ արդյունք են ցանկանում ստանալ),
· կիսում են նպատակներին հասնելու համար անհրաժեշտ պատասխանատվությունը։
Ուսուցիչը կարող է հարցնել աշակերտներին, թե ինչով է տարբերվում թիմը խումբ հասկացությունից։ Ինչից հետո կարող է առանձնացնել հետևյալ կետերը՝

	Թիմ
	Խումբ 

	Կենտրոնացում ընդհանուր նպատակի վրա
	Յուրաքանչյուր մասնակից կենտրոնանում է իր անհատական նպատակի վրա

	Արդյունքը, որ գրանցվում է թիմային է, այսինքն՝ ոչ թե «Ես արեցի», այլ «Մենք արեցինք»
	Արդյունքը անհատական է՝ «Ես արեցի»

	Պատասխանատվությունը կիսվում է ընդհանուր արդյունքին հասնելու համար՝ «Ես էլ եմ պատասխանատու մեր արդյունքի համար, դու՝ էլ»
	Յուրաքանչյուր մասնակից միայն իր արդյունքի համար է կրում պատասխանատվություն՝ «Ես պատասխանատու եմ միայն իմ արդյունքի համար»



Որպեսզի հասկանանք, թե որ թիմն է արդյունավետ, կարող ենք ուշադրություն դարձնել հետևյալ բնութագրիչների վրա՝

· Ընդհանուր նպատակի շուրջ համախմբում
· Թիմային արդյունք
· Պարտականությունների հստակ բաշխում (որպեսզի թիմը հասնի նպատակին, յուրաքանչյուր մասնակից գիտի, թե ինչ պարտականություններ ունի և ինչ պետք է անի)
· Փոխվստահություն (թիմի բոլոր անդմաները ճանաչում և վստահում են միմյանց կարողություններին, հմտություններին և թիմին նվիրվածությանը)
· Բաց և թափանցիկ հաղորդակցում (թիմում անդամները կարող են հստակ, հասկանալի արտահայտել իրենց տեսակետն ու կարծիքը, լսել միմյանց)
· Համագործակցություն (թիմում անդամները կարող են չհամաձայնվել, սակայն միասին փնտրել համաձայնության եզրեր նպատակին հասնելու համար)
· Բաց նոր լուծումների (նպատակին հասնելու համար թիմը պատրաստ է նոր, տարբերվող լուծումներ փնտրել, լսել դրանց մասին, փորձարկել)

Քանի որ անցյալ դասը նվիրված էր նաև առաջնորդի արժեքներին, հարկ է նշել, որ արդյունավետ թիմը առանձնանում է նաև նրանով, որ թիմի անդաներիը կիսում են որոշակի թիմային արժեքները։
Թիմային աշխատանքը կարող է բնութագրվել հետևյալ արժեքներով՝
· տարբերվող, այլընտրանքային կարծիքների հանդեպ բաց լինելը,
· միմյանց լսելն  և ընդունելը,
· միմյանց աջակցելը,
· մյուսների կարիքներն ու ձեռքբերումները ճանաչելն ու ընդունելը։

Եվ իհարկե նման թիմ ստեղծելու հարցում մեծ է առաջնորդի դերը։ Արդյունավետ առաջնորդները ստեղծում են արդյունավետ թիմեր, սակայն երբեք չեն մոռանում, որ չեն կարող հաջողել առանց իրենց թիմի։ 
Որպեսզի թիմը արդյունավետ լինի, առաջնորդը ուշադրություն է դարձնում և կատարում է հետևյալ քայլերը՝

· Հավաստիանում է, որ թիմի բոլոր անդամները գիտեն իրենց դերն ու անելիքը
· Բացատրում է խնդրի/առաջադրանքի մանրամասները (կոնտեքստը, հասանելի ռեսուրսները, կարևորությունը, ազդեցությունը և այլն)
· Ներգրավում է թիմի բոլոր անդամներին արդյունքին հասնելու ճանապարհները դուրս բերելու քննարկման մեջ
· Խրախուսում է թիմի անդամներին արտահայտվել, առաջարկել լուծումներ, ինքնուրույն գործողություններ կատարել
· Գործողությունների իրականացման ընթացքում պատասխանատվությունը կիսում է այն կետերում, որոնցհետ կապված վստահ է, որ թիմի անդամները կհաջողեն իրենց կարողությունների, գիտելիքների, փորձի շնորհիվ
· Հետաքրքրվում է, թե ինչն է ոգևորում թիմի անդամներին, եթե հնարավոր է խրախուսում է նման առաջադրանքներ կատարելը 
· Աջակցում է խնդիրների լուծման, որոշումների կայացման ընթացքում
· Աջակցում է սխալների վերլուծության և դրանցից դաս քաղելու գործընթացում
· Հետադարձ կապ է տալիս թիմի անդամներին իրենց ուժեղ կողմերի մասին
· Աջակցում է առաջացած դժվարությունների ընթացքում

Ուշադրություն; ուսուցիչը խնդրում է աշակերտներին առանձնահատուկ ուշադրություն դարձնել վերոնշյալ կետերին հաջորդ վարժության ընթացքում դրանք կիրառելու նպատակով։ Սա մասնավորապես վերաբերվելու է այն մասնակիցներին, որոնք վարժության ընթացքում կցանկանան վերցնել առաջնորդի դերը։

Թեմայի ամփոփում, գիտելիքի/հմտության գնահատում
Թեմայի ամփոփումն ու գնահատումը ուսուցիչը կատարում է ստորև խմբային վարժության միջոցով, որը հնարավորություն է տալու դիտարկել թիմային աշխատանքը և առաջնորդի դերը դրանում։ Վարժությունը իրականացվելու է մի քանի փուլով։
Վարժություն՝ «Նավաշինության մրցույթը»
Տևողություն՝ 35 րոպե
Անհրաժեշտ նյութեր՝ յուրաքանչյուր թիմի համար հրահանգներով քարտ, 25 A4 ձևաչափի թուղթ, 25 լուցկու հատիկ կամ ատամի փայտիկ, գունավոր մատիտներ, քանոն, մեկ մետր գունավոր ժապավեն կամ մի քանի գունավոր թուղթ, մկրատ, սոսինձ։ 
Ուշադրություն; ուսուցիչը նախապես յուրաքանչյուր թիմին բաժին հասնող նյութերը տեղադրում է առանձին տոպրակների կամ թղթապանակների մեջ։
Փուլ 1 (2 րոպե).
Վարժությունը սկսելու համար ուսուցիչը բացատրում է, որ այն իրականացվելու է փոքր թիմերով և որ յուրաքանչյուր թիմ պետք է ունենան առաջնորդ։ Կախված մասնակիցների քանակից, ուսուցիչը ասում է, թե քանի առաջնորդ է անհրաժեշտ։ Գերադասելի է, որ յուրաքանչյուր թիմ բաղկացած լինի 4-5 մասնակցից։ Ինչից հետո առաջարկում է այն աշակերտներին, որ կցանկանան առաջնորդ լինել, առաջանալ սենյակի կենտրոն։
Փուլ 2 (3 րոպե).
Այս փուլում ուսուցիչը կազմակերպում է թիմերի բաժանումը հետևյալ սկզբունքով։ Յուրաքանչյուր առաջնորդ հերթով ընտրում է իր թիմի անդամներին՝ պատասխանելով ուսուցչի կողմից հնչեցրած հարցերին;

Խմբերի բաժանման վարժություն
Պատկերացրեք, որ դուք կազմակերպում եք արշավ և ձեր ճանապարհն ընկած է լինելու անտառների միջով։
Հարց 1. Ու՞մ կվերցնեք ձեր թիմ վրաններ խփելու համար։ 
(Յուրաքանչյուր առաջանորդ ընտրում է մեկ մասնակից իր թիմին միանալու համար)
Հարց 2. Ու՞մ կվերցնեք ձեր թիմ ցախ հավաքելու համար։
(Յուրաքանչյուր առաջանորդ ընտրում է մեկ մասնակից իր թիմին միանալու համար)
Հարց 3. Ու՞մ կվերցնեք ձեր թիմ կողմնացույցով ճանապարհները գտնելու համար։ 
(Յուրաքանչյուր առաջանորդ ընտրում է մեկ մասնակից իր թիմին միանալու համար)
Հարց 4. Ու՞մ կվերցնեք ձեր թիմ խարույկ վառելու համար։
(Յուրաքանչյուր առաջանորդ ընտրում է մեկ մասնակից իր թիմին միանալու համար)
Հարց 5. Ու՞մ կվերցնեք ձեր թիմ հետաքրքիր պատմություններ պատմելու համար։
(Յուրաքանչյուր առաջանորդ ընտրում է մեկ մասնակից իր թիմին միանալու համար)

Ուշադրություն; երբ յուրաքանչյուր թիմին միանալու համար մնա մեկ մասնակից, որոնց դեռևս չեն ընտրել, ուսուցիչը փոխում է խաղի կանոնը, որպեսզի վերջին չընտրված աշակերտը իրեն անտեսված չզգա։ Դրանից խուսափելու համար ուսուցիչն առաջարկում է հենց այդ աշակերտներին ընտրել թիմերը, որոնց նրանք կցանկանան միանալ։ Միակ պայմանն այն է, որ յուրաքանչյուր թիմին պետք է միանա մեկ աշակերտ թիմերում մասնակիցների քանակը հավասար պահելու համար։ 

Փուլ 3 (3 րոպե).
Որպեսզի առաջնորդներին տրվի հնարավորություն թիմային աշխատանքը իսկապես առաջնորդելու, ուսուցիչը վարժության հրահանգը (տե'ս Փուլ 4-րդ) բացատրում է միայն առաջնորդներին՝ հրավիրելով նրանց միջանցք։ Վերջիններս արդեն ինքուրույնաբար մանրամասն բացատրում են հրահանգը իրենց թիմերին։ Իսկ վարժության ընթացքում կատարում են առաջնորդի հետևյալ գործառույթները՝ 
· վարժության նկարագրություն, 
· նպատակի սահմանում, 
· նպատակին հասնելու եղանակների քննարկում և ընտրություն (թիմակիցների գաղափարները լսելով, ընդհանուր քննարկում կազմակերպելով), 
· գործառույթների բաշխում թիմի անդամների միջև, 
· առանձին մասնակիցներին լսելը, խրախուսելը,
· և այլն։

Ուշադրություն; որպեսզի առաջնորդները չմոռանան իրենց առաջնորդական գործառույթները, ուսուցիչը վարժության նյութերին կից հանձնում է նաև վերոնշյալ գործառույթներով քարտերը։ 

Փուլ 4 (25 րոպե).
Այս փուլն արդեն ներկայացնում է հենց բուն վարժության ընթացքը։ Թիմերը 20 րոպեների ընթացքում տրամադրված նյութերից պետք է պատրաստեն թղթե նավակներ, որոնք պարտադիր պետք է համապատասխանեն ստորև պայմաններին;
· յուրաքանչյուր նավակի երկարությունը պետք է կազմի 15 սմ տախտակամածի մեկ ծայրից մյուսը,
· յուրաքանչյուր նավակի խորությունը հատակի կենտրոնից մինչև նավակողի եզր պետք է կազմի 8 սմ,
· յուրաքանչյուր նավակ պետք է ուղիղ կանգնի հարթ մակերեսի (օրինակ՝ սեղանի) վրա,
· յուրաքանչյուր նավակ պետք է ունենա մեկ առագաստ,
· յուրաքանչյուր նավակի երկու նավակողերի վերին անկյուններում պետք է գրված լինի ձեր թիմի անունը,
· անհրաժեշտ է պատրաստել 20 նավակ։
Հաղթող է ճանաչվում այն թիմը, որի նավակները կամ դրանց մեծամասնությունը համապատասխանում են բոլոր պայմաններին։

Վարժության հրահանգով քարտ (տրվում է թիմերի առաջնորդներին անհրաժեշտ նյութերի հետ միասին)

«Պատկերացրեք, որ ձեզնից յուրաքանչյուրը առաջանորդում է Նավաշինության ոլորտի լավագույն ընկերություններից մեկը, այժմ ձեր թիմի առջև դրված է խնդիր ստեղծել և պատրաստել մեծ քանակով նավակներ, որոնք սակայն պետք է համապատասխանեն որոշակի պայմաններին։ 
Ձեզ տրվում է 20 րոպե, որոնց ընթացքում դուք պետք է ստեղծեք ձեր թիմի անունը և տրված նյութերից պատրաստեք որքան հնարավոր է շատ նավակներ, որոնք անհրաժեշտաբար պետք է համապատասխանեն հետևյալ չափանիշներին;
· յուրաքանչյուր նավակի երկարությունը պետք է կազմի 15 սմ տախտակամածի մեկ ծայրից մյուսը,
· յուրաքանչյուր նավակի խորությունը հատակի կենտրոնից մինչև նավակողի եզր պետք է կազմի 8 սմ,
· յուրաքանչյուր նավակ պետք է ուղիղ կանգնի հարթ մակերեսի (օրինակ՝ սեղանի) վրա,
· յուրաքանչյուր նավակ պետք է ունենա մեկ առագաստ,
· յուրաքանչյուր նավակի երկու նավակողերի վերին անկյուններում պետք է գրված լինի ձեր թիմի անունը,
· անհրաժեշտ է պատրաստել 20 նավակ։
Հաղթող կճանաչվի այն թիմը, որն առավել քանակի նավակներ կպատրաստի, որոնք կհամապատասխանեն բոլոր պայմաններին: 
Վարժության ընթացքում որպես թիմի առաջնորդ չմոռանաք՝
· մանրամասն բացատրել վարժության հրահանգը, այիսնքն՝ սահմանել նպատակը, 
· քննարկել և ընտրել նպատակին հասնելու եղանակները (թիմակիցների գաղափարները լսելով, ընդհանուր քննարկում կազմակերպելով), 
· բաշխել գործառույթները թիմի անդամների միջև, 
· բոլոր մասնակիցներին լսելը, խրախուսելը։»

Փուլ 5 (5 րոպե).
20 րոպե անց, ուսուցիչը խնդրում է, որպեսզի բոլոր թիմերը դադարեցնեն իրենց աշխատանքները և դասավորեն պատրաստի նավակաները սեղանների վրա։ Նա արագ անցնում է թիմերի սեղանների մոտով՝ ստուգելով նավակների համապատասխանությունը նշված պայմաններին, որից հետո հայտարարում է հաղթող թիմին։ Ուսուցչի որոշմամբ հաղթող թիմը կարող է որևէ մրցանակ ստանալ (օրինակ՝ քաղցրավենք, գրիչներ, էջանիշեր և այլն)։

Հաղթող թիմը ճանաչելուց հետո ուսուցիչը կարճ քննարկում է կազմակերպում հետևյալ հարցերի շուրջ։

Հարցեր քննարկման հարցեր

· Որո՞նք էին ձեր թիմի ուժեղ կողմերը
· Ի՞նչը խանգարեց ձեր թիմին ավելի լավ արդյունք գրանցել։
· Ի՞նչ կփոխեիք հաջորդ անգամ նման վարժություն անելիս։
· Ի՞նչ կարող էր ձեզնից յուրաքանչյուրը անել թիմային արդյունքը բարելավելու համար։
· Ինչո՞վ էր օգնում առաջնորդը։
· Ի՞նչ կարող էր առաջնորդը ավելի լավ անել։ 
· Ի՞նչ դժվարություն ուներ առաջնորդը ընթացքում  (հարցը տրվում է հենց առաջնորդներին)։

Դասի ավարտին ուսուցիչը հարցնում է կա արդյոք աշակերտ, ով կցանկանա իր որևէ սխալը փակցնել «Սխալները տոնելու պաստառ»-ի վրա (սխալը կարող է տեղի ունեցած լինել տվյալ հանդիպման կամ օրվա ընթացքում)։ Եթե կլինեն ցանկացողներ, նա խրախուսում է վերջիններիս համարձակության համար, աջակցում է և ողջունում նրանց՝ նորից փորձելու և նորը սովորելու ցանկությունը։ 
Դաս 4
Վստահության կառուցումը առաջնորդության ներքո
Բովանդակություն՝ 
1) Վստահությունը որպես առաջնորդության և արդյունավետ թիմային աշխատանքի հիմքում ընկած հիմնաքարային գործոն; վարժություն «Մութ անտառում»
2) Վստահությունը որպես առաջնորդության և արդյունավետ թիմային աշխատանքի հիմքում ընկած հիմնաքարային գործոն; նյութի մատուցում/բացատրական հատված
3) Թեմայի ամփոփում, գիտելիքի/հմտության գնահատում; վարժություն «Ես քեզ կվստահեմ...»

Տևողություն՝ 45 րոպե
Նպատակ՝ նպաստել վստահության՝ որպես առաջնորդության հիմնաքարային գործոնի կարևորության գիտակցմանը, այն ձևավորելու գործնական քայլերի ճանաչմանը։
Վերջնարդյունք՝ դասաժամի ավարտին աշակերտը կկարողանա՝
· փորձարկել և հասկանալ վստահության և փոխվստահության գաղափարները առաջնորդության ներքո
· պատկերացում կազմել առաջնորդության մեջ վստահության  ազդեցության մասին, մասնավորապես այնպիսի գործոնների վրա, ինչպիսիք են թիմը, թիմային աշխատանքը, թիմի մոտիվացիան, հաղորդակցումը և այլն
· ճանաչել այն քայլերը, որոնք կարող են թիմում նպաստել վստահության ձևավորմանը 

Վստահությունը որպես առաջնորդության և արդյունավետ թիմային աշխատանքի հիմքում ընկած հիմնաքարային գործոն
Ուսուցիչը դասը սկսում է ասելով, որ այս և նախորդ հանդիպման թեմաները ուղղակիորեն փոխկապակցված են։ Ուսուցիչը առաջարկում է դասը սկսել վարժությամբ առանց նախապես հայտարարելու վարժության հիմքում ընկած թեման։ Վարժությունն արդյունավետ անցկացնելու համար անհրաժեշտ կլինի ազատ տարածք, հետևաբար հնարավորության դեպքում լավ կլինի այն անցկացնել միջանցքում կամ այնպիսի դասասենյակում, որտեղ ազատ գոտի գա։ Վարժությունն իրականացվում է ինչպես զույգերով, այնպես էլ ամբողջ կազմով։
Վարժություն՝ «Մութ անտառում»
Տևողություն՝ 25 րոպե
Անհրաժեշտ նյութեր՝ աչքի կապիչներ կամ վզկապեր աչքերը փակելու համար (վարժությունը հնարավոր է նաև կատարել առանց կապիչների՝ հրահանգելով աշակերտներին ամուր սեղմել, փակել աչքերը, սակայն աչքի կապիչների առկայությունը ավելի հետաքրքիր է դարձնում վարժության ընթացքը)
Հրահանգ՝ ուսուցիչը բացատրում է աշակերտներին, որ վարժությունը իրականացվելու է երկու փուլով։ 
Փուլ 1. (10 րոպե)
Ուսուցիչը հրավիրում է աշակերտներին կանգնել և կազմել զույգեր։ Երբ զույգերը կազմված են, ուսուցիչը տալիս է հետևյալ հրահանգը; «Այժմ զույգի ներսում միասին որոշեք մեկ ազդանշանային ձայն, որը կլինի ձեր հաղորդակցման միակ ձևը, փորձեք այնպիսի ձայն ընտրել, որ տարբերվի և դուք այն ճանաչեք բազմաթիվ այլ ձայների մեջ (ուսուցիչը ցուցադրում է տարբեր ձայնային նշանների տարբերակներ, օրինակ՝ մատների կտտոց, կամ «գռգռգռա» ձայնակապակցությունը, կամ բարձր հազը և այլն)։ (Երբ բոլոր զույգերը ընտրում են իրենց ձայնային ազդանշանները, ուսուցիչը շարունակում է) Ձեզանից մեկը պետք է աչքի կապիչով կամ վզկապով ամուր կապի իր աչքերը այնպես, որ իսկապես բան չտեսնի։ Զույգի մյուս մասնակիցը դառնում է առաջնորդ, նա, օգտագործելով ընտրված ձայնային ազդանշանը, փակ աչքերով ընկերոջը պետք է ապահով հասցնի սենյակի մի ծայրից մյուսը։ Ուշադրություն՝ առաջնորդը չի կարող դիպչել և/կամ ձեռքերով ուղղորդել իր ընկերոջը, նա կարող է միայն ձայն տալ օգտագործելով ձայնային  ազդանշանը, իսկ փակ աչքերով մասնակիցը, հետևելով իր ընկերոջ ձայնին, դանդաղ պետք է քայլի առաջ։ Առաջնորդի խնդիրն է թույլ չտալ, որ փակ աչքերով ընկերը կորցնի առաջնորդի ձայնը և ապակողմնորոշվի տարածության մեջ,  նրան պետք է հնարավորինս ապահով, առանց ուրիշներին բախվելու հասցնել սենյակի մյուս ծայրը։ Երբ կհասնեք սենյակի մյուս ծայր, դերերով փոխվեք, այժմ առաջնորդը կապում է իր աչքերը, իսկ մյուսը՝ դառնում է առաջնորդ և նույն ձայնային ազդանշանն օգտագործելով վերադարձնում իր ընկերոջը սենյակի այն հատվածը, որտեղից սկսել էր վարժությունը»։ 
Ուշադրություն;  վնասվածքներից խուսափելու համար ընտրեք ազատ տարածք, հեռացրեք բոլոր այն առարկաները, որոնք կարող են ընկնել ոտքի տակ։ Կարելի է նաև սենյակում/միջանցքում ընտրել այն տեղերը, որտեղից կսկսեն և կավարտեն իրենց ճանապարհը աշխատանքային զույգերը։

Փուլ 2. (15 րոպե)
Երբ վարժության նախորդ փուլն ավարտվում է, ուսուցիչը տալիս է հաջորդ հրահանգը; «Իսկ այժմ ձեզ է սպասում մի հետաքրքիր փորձառություն։ Պատկերացրեք, որ ձեզանից յուրաքանչյուրը անտառում ծառ է, այժմ զբաղեցրեք ձեր տեղը անտառում (ուսուցիչը հետևում է, որ աշակերտները կանգնեն միմյանցից ձգված ձեռքի հեռավորության վրա ՝ կազմելով մի քանի շարք, տե'ս նկարը)։ Քանի որ դուք ծառ եք, ապա շարժվել չեք կարող, կարող եք միայն ձեր ճյուղերը շարժել և տերևներով խշխշացնել, մեր պարագայում դա կլինի ծափ տալը։ Ձեզանից մեկը, ով կցանկանա, կարող է գալ առաջ, կապել իր աչքերը աչքի կապիչով կամ վզկապով և անցնել անտառի միջով։ Յուրաքանչյուր ծառ պետք է փակ աչքերով անցորդին օգնի բարեհաջող հասնել անտառի ծայրին և դուրս գալ։ Հետևաբար, երբ անցորդը մտնում է անտառ, ծառերը պետք է ուղղորդեն նրան ծափերի օգնությամբ հետևյալ կերպ՝ երբ անցորդը այնքան է մոտենում որևէ ծառի, որ կարող է բախվել նրան, ծառը ծափահարում է՝ դրանով հասկացնելով անցորդին, որ վերջինս պետք է փոխի իր ուղղությունը»։
Ուշադրություն; [image: ]ժամանակից կախված ուսուցիչը կարող է նախապես հայտարարել, թե քանի անցորդ կկարողանան անցնել անտառի միջով (գերադասելի է՝ առնվազն 3-ը)։ Անցորդները հերթով են մտնում անտառ, այսինքն՝ աշակերտներից առաջինը վերջացնում է, այնուհետև հաջորդը՝ սկսում։
Վարժությունն ավարտելուց հետո ուսուցիչը կազմակերպում է կարճ քննարկում աշակերտների փորձառության վերաբերյալ։

Հարցեր քննարկման համար
· Ի՞նչ եք կարծում ինչի մասին էր այս վարժությունը։ (Մեծ հավանականությամբ աշակերտները կնշեն վստահության թեման, եթե՝ ոչ, ապա ուսուցիչը ուղղորդող հարցերի օգնությամբ պետք է բերի նրանց այդ գիտակցմանը)։
· Ի՞նչ էիք զգում, երբ լիովին կախված էիք ձեր ընկերոջ ձայնից/ծափից։
· Ո՞ր պահերն էին ավելի շատ լարվածություն առաջացնում։
· Դժվա՞ր էր արդյոք վստահել ուրիշին։
· Ի՞նչն էր օգնում առաջ շարժվել։
· Ի՞նչ էիք զգում, երբ դուք էիք պատասխանատու դիմացինի ապահով ճանապարհի համար։
· Ի՞նչն էր դժվար և ի՞նչն էր հեշտ ստացվում, երբ դուք էիք առաջնորդում ձեր ընկերոջը։
Վստահությունը որպես առաջնորդության և արդյունավետ թիմային աշխատանքի հիմքում ընկած հիմնաքարային գործոն
Նյութի մատուցում/Բացատրական հատված
Տևողություն՝ 10 րոպե
Անհրաժեշտ նյութեր՝ սահիկաշար
Հենվելով վարժության քննարկման վրա՝ ուսուցիչը ներկայացնում է վստահության և փոխվստահության գործոնը որպես առաջնորդության հիմնաքարային գործոններից մեկը՝ օգտվելով սահիկաշարից։
Վստահությունը որպես առաջնորդության հիմք
Վստահությունը առաջնորդության հիմքում ընկած ամենակենտրոնական և կարևոր գործոններից մեկն է, որը որոշիչ կարող է դառնալ հետևյալ հարցերում; արդյոք թիմը կհետևի առաջնորդին, արդյոք թիմի անդամները կհամագործակցեն առաջնորդի և միմյանց հետ, արդյոք նրանք կմոտիվացվեն և կմնան մոտիվացված։ Առանց վստահության, նույնիսկ շատ զարգացած տեխնիկական հմտություններ և լավ մարտավարություն ունենալով հանդերձ, առաջնորդը չի կարողանա արդյունավետ թիմ կառուցել։ Հարկ է նշել նաև, որ առաջանորդը իր հանդեպ վստահություն կառուցելով, նպաստում է նաև թիմի անդամների միջև փոխվստահության զարգացմանը։ 

Վստահության ազդեցությունը թիմում ապահովության զգացումի վրա
Սա նշանակում է, որ, եթե թիմի անդամները վստահում են իրենց առաջնորդին, նրանք կարող են՝
· արտահայտել իրենց կարծիքները,
· սխալվել,
· հարցադրումներ անել,
· չհամաձայնվել ինչ-որ հարցերի շուրջ,
· փորձել խնդիրների լուծման նոր տարբերակներ, եղանակներ առանց
քննադատության արժանանալու վախի,
· աջակցել միմյանց սթրեսային իրավիճակներում։
Հետևաբար՝ եթե թիմը վստահում է առաջնորդին, թիմի անդամները ավելի նախաձեռնող են դառնում, ստեղծագործող և արագ սովորող։ 

Վստահության ազդեցությունը թիմի մոտիվացիայի վրա
Եթե թիմում կա վստահություն առաջնորդի նկատմամբ, ապա
· թիմը զգում է, որ կա աջակցություն,
· թիմի անդամները հավատում են, որ իրենք կարևոր ներդրում ունեն նպատակին հասնելու ճանապարհին,
· թիմի անդամները ոգևորված են կատարում իրենց աշխատանքը,
· թիմի անդամները նվիրված են իրենց թիմին, աշխատանքին, նպատակին։
Հետևաբար՝ եթե թիմը վստահում է առաջնորդին, այն ոգևորվում է հենց թիմային աշխատանքով, բուն նպատակով, այլ ոչ միայն արտաքին պարգևատրմամբ։
Վստահության ազդեցությունը թիմում հաղորդակցման վրա
Վստահությունը թիմում և մասնավորապես առաջնորդի հանդեպ, թույլ է տալիս
· բաց, անկեղծ երկխոսություն ունենալ,
· կոնֆլիկտներն արագ և արդյունավետ կերպով լուծել,
· կառուցողական հետադարձ կապ ստանալ և տրամադրել։
Հետևաբար՝ վստահությամբ լի հաղորդակցումը համախմբում է թիմը։
Վստահության ազդեցությունը թիմի անդամների զարգացման վրա
Երբ առաջնորդը հաջողում է վստահությամբ լի մթնոլորտ ձևավորել, ապա
· առաջնորդը հավատում է, որ իր թիմակիցներն ունակ և կարող են,
· առաջնորդը հանձնարարում է հետաքրքիր ու մարտահրավերային առաջադրանքներ,
· առաջնորդը նպաստում է թիմի անդամների զարգացմանը,
· թիմի անդամները ցանկանում են ավելի բարդ առաջադրանքներ կատարել,
· թիմի անդամները պատրաստ են վերցնել պատասխանատվություն ծրագրի կամ առաջադրանքի որոշ մասերի համար։
Հետևաբար՝ վստահությունը նպաստում է անդամների պատասխանատվության, ինքնուրույնության զարգացմանը։ 
Վստահության ազդեցությունը նպատակի իրագործման և արդյունքի վրա
Հենց վստահության շնորհիվ է, որ թիմը կարողանում է 
· համախմբվել նպատակի շուրջ, 
· փնտրել խնդիրների լուծման նոր ուղիներ,
· արդյունավետ որոշումներ կայացնել,
· և գրանցել բարձր արդյունքներ։
Եթե ամփոփենք վերոնշյալ կետերը, ապա կարելի է ստանալ հետևյալ աղյուսակը;

	Երբ առաջնորդը կառուցում է վստահություն, թիմում կա
	Երբ առաջնորդը չի կառուցում վստահություն, թիմում կա

	ապահովության զգացում
	արտահայտվելու, սխալվելու վախ

	նվիրվածություն
	ենթարկվելու պահանջ/անհրաժեշտություն

	բաց հաղորդակցում
	թյուրըմբռնում

	ցածր մոտիվացիա
	բարձր մոտիվացիա

	համախմբում
	անդամների և առաջնորդի միջև ճեղքում



Ինչպես կառուցել վստահություն
Թիմում վստահություն կառուցելու համար առաջնորդն առաջին հերթին պետք է առաջնորդի իր օրինակով, այսինքն՝ հենց ինքն անի այն, ինչ ակնկալում է իր թիմից, ինչպես նաև իր գործողություններով ցույց տա իր արժեքները (ուսուցիչը հիշեցնում է առաջնորդի արժեքահեն վարքի մասին, որը նախորդ դասերից մեկի թեման էր)։ Մյուս կարևոր գործոնն է առաջնորդի կոմպետենտություն՝ նրա գիտելիքներն ու հմտությունները։ Առաջնորդին վստահում են, երբ նա գիտի, թե ինչ է անում, իր գործի գիտակն է, ունի տարբեր հմտություններ, որոնք անհրաժեշտ են գործն արդյունավետ անելու համար։
Հենվելով այս հիմնարար գաղափարի վրա՝ առաջնորդը կարող է հետևյալ քայլերով կառուցել և ամրապնդել վստահությունը և' իր հանդեպ, և' թիմի անդամների միջև։ Առաջնորդը պետք է;
· Բաց և թափանցիկ հաղորդակցում կազմակերպի- հնարավորություն ստեղծի երկխոսության, հարցեր տա, ակտիվ լսի թիմի բոլոր անդամներին։
· Խրախուսի թիմի բոլոր անդամներին- փորձի հասկանալ, թե ինչն է ոգևորում թիմի անդամներին և տրամադրի նրանց համապատասխան առաջադրանքներ (ըստ հնարավորությայն)։
· Ճանաչի թիմի անդամներին- իմանա նրանց ուժեղ կողմերը, նպաստի թույլ կողմերի զարգացմանը (օգնելով կատարել ավելի բարդ առաջադրանքները)։
· Հասկանալի խնդիրներ սահմանի- ներկայացնի խնդիրները, քննարկում կազմակերպի դրանց լուծման եղանակների մասին, լսի բոլորի կարծիքը։

Ուշադրություն; կարևոր է ֆիքսել, որ այս քայլերն ու վստահությունը փոխադարձաբար ազդում են միմյանց վրա, այսինքն՝ այս քայլերը ստեղծում են վստահություն, միևնույն ժամանակ վստահության առկայությունը ինքնին հեշտացնում է այս քայլերի իրագործումը։ 

Թեմայի ամփոփում, գիտելիքի/հմտության գնահատում
Վարժություն՝ «Ես քեզ կվստահեմ ..»
Տևողություն՝ 10 րոպե
Անհրաժեշտ նյութեր՝ А5 ձևաչափի թղթեր, գրիչներ, թղթե կպչուն ժապավեն (А5 թղթեր փակցնելու համար)
Հրահանգ՝ վարժություն իրականցվում է մասնակիցների ամբողջ կազմով միաժամանակ։ Ուսուցիչը նախապես պատրաստում է աշակերտների քանակով А5 ձևաչափի թղթեր, որոնցից յուրաքանչյուրին ամրացնում է կպչուն ժապավենի փոքր կտոր։ Այս թղթերը կպչուն ժապավենի օգնությամբ անհրաժեշտ է փակցնել աշակերտների մեջքին (սա արագ անելու համար ուսուցիչը կարող է խնդրել աշակերտներին փակցնել թուղթը իրենց կողքին նստած դասընկերոջ մեջքին)։ Այունհետև աշակերտները կանգնում են և սկսում ազատ շարժվել սենյակով։ Ամեն անգամ հանդիպելով իրենց դասընկերներից որևէ մեկին, աշակերտները նրա մեջքին փակցված թղթին գրում են, թե ինչ կվստահեն նրան, եթե միասին մասնակցեն որևէ թիմային նախագծի։ Օրինակ՝ «Ես քեզ կվստահեմ հետևել ժամանակին», «Ես քեզ կվստահեմ նկարազարդել պաստառը», «Ես քեզ կվստահեմ գաղափարներ տալը» և այլն։
Ուշադրություն; եթե ուսուցիչը կնկատի, որ կան աշակերտներ, ում մեջքին փակցված թղթի վրա որևէ գրառում չկա, նա ինքը կարող է մոտենալ և կատարել առաջին գրառումը։ Այնուհետև խրախուսել աշակերտներին փնտրել այն դասընկերներին, ում համար նրանք դեռևս բան չեն գրել, մոտենալ այդ դասընկերներին և անել գրառում։ 
Դասի ավարտին ուսուցիչը հարցնում է կա արդյոք աշակերտ, ով կցանկանա իր որևէ սխալը փակցնել «Սխալները տոնելու պաստառ»-ի վրա (սխալը կարող է տեղի ունեցած լինել տվյալ հանդիպման կամ օրվա ընթացքում)։ Եթե կլինեն ցանկացողներ, նա խրախուսում է վերջիններիս համարձակության համար, աջակցում է և ողջունում նրանց՝ նորից փորձելու և նորը սովորելու ցանկությունը։ 

Դաս 5
Թիմը որգևորելու, մոտիվացնելու կարողությունը առաջնորդության ներքո
Բովանդակություն՝ 
1) Առաջնորդական դերի ստանձնում; ներածական վարժություն «Խճճված կծիկ»
2) Առաջնորդի քայլերը թիմը ոգևորելու, մոտիվացնելու համար; նյութի մատուցում/բացատրական հատված, վարժություն «Ուժեղ կողմերի հարցաշար», 
3) Թեմայի ամփոփում, գիտելիքի/հմտության գնահատում; «Ուժեղ կողմերի մասին հարցաշար» վարժության ներկայացում

Տևողություն՝ 45 րոպե
Նպատակ՝ ներկայացնել մոտիվացիա հասկացությունը որպես առաջնորդության մեջ կարևոր տեղ զբաղեցնող և թիմային արդյունք ապահովող գործոն, նպաստել առաջնորդական դեր վերցնելու պատրաստակամությանը։
Վերջնարդյունք՝ դասաժամի ավարտին աշակերտը կկարողանա՝
· հասկանալ մոտիվացիա հասկացությունը, կապել այն առաջնորդության հետ
· կատարել գործնական քայլեր դիմացինի մոտիվացիան բարձրացնելու ուղղությամբ
· թիմային աշխատանքում վերցնել իր վրա ակտիվ, պատասխանատու դեր՝ կիսելով առաջնորդությունը
Առաջնորդական դերի ստանձնում
Ուսուցիչը դասը սկսում է ակտիվացնող, էներգիան բարձրացնող խմբային վարժությամբ և նախապես չի հայտարարում դասի թեման։ Այս վարժությունն իրականացնելիս ուսուցիչը ակտիվորեն հետևում է վարժության ընթացքին, մասնավորապես՝ ինչպես են աշակերտները կատարում վարժությունը, ով է ինքնաբուխ կերպով սկսում առաջարկել լուծումներ, ում են ավելի շատ լսում խմբի մասնակիցները, ով և երբ է սկսում առաջնորդել ընթացքը։ 
Աշակերտների օպտիմալ քանակը ստորև վարժությունը արդյունավետ կատարելու համար 11-ն է։ Հետևաբար, եթե մասնակիցների քանակն ավել է, ապա հարկավոր է աշակերտներին բաժանել խմբերի` յուրաքանչյուրում 9-13 մասնակից։
Ներածական վարժություն՝ «Խճճված կծիկ»
Տևողություն՝ 10 րոպե
Անհրաժեշտ նյութեր՝ 
Հրահանգ՝ ուսուցիչը հերթով բացատրում է հրահանգը ըստ ստորև քայլերի և հետևում է, որպեսզի աշակերտները ճիշտ կատարեն դրանք (հրահանգներին ճիշտ չհետևելը կարող է հանգեցնել վարժության ձախողմանը)։
«Այժմ մենք հետաքրքիր վարժություն կկատարենք։ Խնդրում եմ՝»
· կանգնեք շրջանաձև և բարձրացրեք մեկ ձեռքը,
· մեկնեք ձեռքը առաջ և բռնեք որևէ մեկի ձեռքը, բացառությամբ ձեր կողքին կանգնածների,
· այժմ բարձրացրեք ձեր մյուս ձեռքը,
· մեկնեք այն առաջ և բռնեք որևէ մեկի ձեռքը,
· ուշադիր եղեք, որ նույն մարդու երկու ձեռք չբռնեք, դուք աջ և ձախ ձեռքերով պիտի տարբեր մարդկանց ձեռքեր բռնեք,
· այժմ դուք պիտի այս «խճճված կծիկը բացեք» առանց իրար ձեռքերը բաց թողնելու, դուք կարող եք պտտել ձեռքերը ընկերոջ ձեռքում, բայց բաց թողնել չեք կարող,
· վարժությունը կավարտվի այն ժամանակ, երբ դուք նորից կկազմեք շրջան («կծիկը» քանդելուց հետո հնարավոր է բոլոր մասնակիցները կանգնեն դեմքով դեպի շրջանի կենտրոն, հնարավոր է նաև՝ որոշ մասնակիցներ կանգնեն մեջքով դեպի շրջանի կենտրոն)։
Հարցեր քննարկման համար
Վարժության ավարտին ուսուցիչը ստորև հարցերի օգնութայմբ կարճ քննարկում է կազմակերպում։
· Վարժության ընթացքում կա՞ր առաջնորդ, թե ոչ։
· Ինչպե՞ս էին տարբեր աշակերտներ ստանձնում առաջնորդական դերը։ 
· Ինչպե՞ս էիք դուք խրախուսում միմյանց ստանձնել առաջնորդական դերը։

Քննարկումից հետո ուսուցիչը շեշտադրում է, որ թիմային աշխատանքում թիմի տարբեր մասնակիցներ կարող են վերցնել պատասխանատվությունը աշխատանքի որևէ մասի համար՝ դրանով իսկ ստանձնելով առաջնորդական դեր, հաճախ սա օգնում է նրանց ավելի ոգևորված լինել ու ներգրավվել թիմային աշխատանքին։

Առաջնորդի քայլերը թիմը ոգևորելու, մոտիվացնելու համար
Նյութի մատուցում/Բացատրական հատված
Տևողություն՝ 5 րոպե
Անհրաժեշտ նյութեր՝ սահիկաշար
Ցանկացած ծրագիր իրականացնելիս առաջնորդը երբեք չի աշխատում մենակ, առաջնորդի դերը կայանում է մյուսների հետ արդյունավետ աշխատանքի միջոցով թիմային արդյունք գրանցելը (ուսուցիչը հիշեցնում է Թիմ, թիմայն աշխատանք թեման՝ ըստ անհրաժեշտության կապեր ստեղծելով տվյալ դասի թեմայի հետ)։  
Ուսուցիչը բացատրում է, որ աշակերտները մասնագիտական աշխարհ մտնելիս հաճախ կլսեն մոտիվացիա հասկացությունը։ Աշակերտներին այն ավելի հեշտ և հասկանալի բացատրելու համար, կարելի է օգտագործել հետևյալ սահմանումը՝

Մոտիվացված լինել նշանակում է ներգրավված լինել այն գործունեության մեջ, որ կատարում ես, ոգևորվել ընթացքում կատարվող քայլերից և ակնկալվող արդյունքից։ 

Ուսուցիչը հիշեցնում է առաջին դասի ընթացքում առաջնորդի հմտությունների աղյուսակը, որտեղ թիմի անդամներին մոտիվացնելու և ոգևորելու հմտությունը նույնպես առկա էր։ 
Հարց է ծագում, թե որոնք են այն քայլերը, որոնց օգնությամբ առաջնորդը կարող է բարձրացնել իր թիմի անդամների մոտիվացիան՝ դրանով նպաստելով թիմային բարձր արդյունքին։ Մոտիվացված թիմ ստեղծելու առաջին քայլը վստահության մթնոլորտի ստեղծումն է, սրա մասին անդրադարձ է կատարվել նախորդ դասին։ Եվ այսպես՝ 

Վստահության մթնոլորտ ստեղծելով՝  առաջնորդը
· ձևակերպում է հստակ, հասկանալի նպատակ,
· համախմբում է բոլորին քննարկելու նպատակին հասնելու եղանակները,
· աջակցում է թիմի անդամներին նորը սովորել, ինքն էլ է սովորում,
· խրախուսում և ոգևորում է թիմի անդամներին,
· ճանաչում է թիմի անդամների անհատական ուժեղ կողմերը, դրանք դրսևորելու հնարավորություն տալիս է,
· տրամադրում է հետադարձ կապ, բաց է իր գործունեության հետ կապված հետադարձ կապ ստանալու համար։ 
Թիմային արդյունք գրանցելուց բացի այս քայլերը թույլ են տալիս առաջնորդին բարձրացնել թիմի անդամների ներգրավվածությունը աշխատանքին, ոգևորում են նրանց, նպաստում, որ վերջիններս զարգանան և սովորեն։ Երբ առաջնորդը տեսնում է իր թիմի անդամներից յուրաքանչյուրի ուժեղ կողմերը, բացահայտում է նրանց նախընտրություններն ու հետաքրքրությունները, ստեղծում դրանց դրսևորման և բավարարման համար համապատասխան պայմաններ, թիմի անդամների մոտիվացիան բարձրանում է։
Թիմի անդամների անհատական մոտիվացիան բարձրացնելու համար առաջնորդը առաջին հերթին պետք է ճանաչի նրանց ուժեղ կողմերը, նախընտրությունները, այնուհետև հնարավորություն տա դրանք իրագործելու։ Դա անելու լավագույն եղանակներն են՝

· հետևել թիմակիցների աշխատանքին, նկատել ինչ են նրանք անում ավելի մեծ հետաքրքրությամբ,
· հարցնել նրանց, թե որ գործերն են նրանք առավել մեծ հաճույքով անում,
· անկեղծորեն հետադարձ կապ տալ նրանց՝ իրենց ուժեղ կողմերի մասին,
· խրախուսել նրանց կիսել առաջնորդական դերը, օրինակ՝ հանձնարարել նրանց այնպիսի առաջադրանքներ, որոնք ենթադրում են պատասխանատվություն։

Ուսուցիչը հիշեցնելով «Խճճված կծիկ» վարժության ընթացքը՝ շեշտադրում է, թե որքան է բարձրանում երգրավվածությունը աշխատանքի հանդեպ, երբ մենք դրանում ակտիվ մասնակցություն ենք ունենում։ Առաջնորդի վերոնշյալ քայլերը կարող են նպաստել նման ներգրավվածության ձևավորմանը թիմի անդամների մոտ, հետևաբար բարձրացնել նրանց անհատական մոտիվացիան և թիմային արդյունք գրանցելու ցանկությունը։ 
Վարժություն՝ «Ուժեղ կողմերի մասին հարցաշար»
Տևողություն՝ 20 րոպե
Անհրաժեշտ նյութեր՝ հարցաշար
Հրահանգ՝ Այս խմբային վարժությունն ուղղված է ինչպես ինքնաճանաչմանն, այնպես էլ միմյանց ավելի լավ ճանաչելուն։ Ուսուցիչը յուրաքանչյուր աշակերտին հանձնում է հարցաշարի մեկ օրինակ։ Աշակերտները կազմում են փոքր խմբեր, յուրաքանչյուրում առնվազն 3-4 մասնակից։ Խմբերում աշակերտները հարցաշարի հարցերը միմյանց տալով՝ լսում և ծանոթանում են և' իրենց, և' իրենց դասընկերների ուժեղ կողմերի և նախասիրությունների հետ։ 
1. Որքա՞ն լավ եք ձեզ զգում տեխնոլոգիաների հետ աշխատելիս։ Ի՞նչն է մասնավորապես լավ ստացվում։
2. Ինչպիսի՞ կազմակերպիչ եք։ Ձեզ դո՞ւր է գալիս հետևել նախագծի տարբեր բաղադրիչներին։ Սիրո՞ւմ եք ժամանակացույցեր կազմել։
3. Կարո՞ղ եք պարզ տեսնել, թե ինչ է պետք անել, և մյուսներին պատասխանատու պահել նպատակներին հասնելու համար։
4. Որքա՞ն հմուտ եք հետազոտություն կատարելու մեջ։ Սիրո՞ւմ եք հարցերի պատասխաններ փնտրել և գտնել։
5. Որքա՞ն լավ եք գրում։ Կարո՞ղ եք հստակ և կարճ ձևակերպել մտքերը՝ անհրաժեշտ տեղեկատվությունը փոխանցելու համար։ Սիրո՞ւմ եք գեղեցիկ նախադասություններ կառուցել։
6. Որքա՞ն լավ եք սահիկաշարեր (պրեզենտացիաներ) պատրաստում։ Սիրո՞ւմ եք գաղափարները միավորել այնպես, որ դրանք հասկանալի լինեն ուրիշների համար։ Սիրու՞մ եք ներկայացնել դրանք։
7. Որքա՞ն ստեղծագործ եք։ Ո՞րն է ձեր նախընտրած ստեղծագործական ոլորտը (օրինակ՝ երաժշտություն, թատրոն, նկարչություն և այլն)։
8. Առաջադրանքների վրա ավելի շա՞տ նախընտրում եք աշխատել մարդկանց հետ, թե՞ ինքնուրույն։
9. Ավելի շատ հաճույք եք ստանո՞ւմ ստեղծագործական առաջադրանքներից, թե՞ կառուցվածքային և հստակ ձև ունեցող, տեխնիկական աշխատանքներից։

Թեմայի ամփոփում, գիտելիքի/հմտության գնահատում

Վերջին 10 րոպեն ուսուցիչը հատկացնում է դասն ամփոփելու համար, ինչը կարելի է կատարել հետևյալ ձևաչափով։ Նախորդ վարժության իրականացրած յուրաքանչյուր խմբից մեկ մասնակից կարճ ներկայացնում է իր թիմակիցների ուժեղ կողմերը։ Սա թույլ կտա աշակերտներին փորձարկել և տեսնել, թե ինչպես է կարելի առանձնացնել և ձևակերպել դիմացինի ուժեղ կողմը, նաև զգալ, թե որքան կարևոր է, երբ սեփական ուժեղ կողմերն ու նախընտրությունները ուրիշների կողմից նկատվում և ճանաչվում են։ 
Որպեսզի ներկայացումը կառուցվածքային ստացվի անհրաժեշտ է հետևել ստորև քայլերին;

	1.
	Նշել թիմի անդամների անունները։

	2.
	Նշել յուրաքանչյուր անդամի մեկ ուժեղ կողմ։

	3.
	Նշել սեփական (այսինքն ներկայացնողի) մեկ ուժեղ կողմ։


Դասի ավարտին ուսուցիչը հարցնում է կա արդյոք աշակերտ, ով կցանկանա իր որևէ սխալը փակցնել «Սխալները տոնելու պաստառ»-ի վրա (սխալը կարող է տեղի ունեցած լինել տվյալ հանդիպման կամ օրվա ընթացքում)։ Եթե կլինեն ցանկացողներ, նա խրախուսում է վերջիններիս համարձակության համար, աջակցում է և ողջունում նրանց՝ նորից փորձելու և նորը սովորելու ցանկությունը։ 
Դաս 6
Աճի մտածելակերպը որպես փոփոխություններ բերելու անհրաժեշտ պայման
Բովանդակություն՝ 
1) Փորձերի կարևորությունը զարգացման և հաջողելու հարցում; ներածական վարժություն «Նկարը 3-րդ անգամից»
2) Աճի մտածելակերպ, առաջնորդություն և փոփոխություն; նյութի մատուցում/բացատրական հատված, վարժություն «Երկու նույն, բայց այդքան տարբեր սցենարներ»
3) Աճի մտածելակերպի զարգացմանն ուղղված քայլեր; նյութի մատուցում/բացատրական հատված, վարժություն «Ներքին զրույց՝ Դեռևս-ի կանոն», 
4) Համատեղ առաջնորդությամբ ծրագրերի մշակում; վարժություն «Դպրոցական նախագիծ»

Տևողություն՝ 45 րոպե
Նպատակ՝ զարգացնել աճի մտածելակերպ՝ գիտակցելով վերջինիս ազդեցությունը անձնային հաջողության և առաջնորդական գործունեության արդյունավետության վրա, նպաստել ուսուցման, ջանքերի, սխալների հանդեպ դրական վերաբերմունքի ձևավորմանը։
Վերջնարդյունք՝ դասաժամի ավարտին աշակերտը կկարողանա՝
· հասկանալ աճի և ֆիքսված մտածելակերպերի տարբերությունը
· վերաձևակերպել սեփական սխալները որպես զարգացման նոր նպատակ
· կիրառել աճի մտածելակրեպին միտված աջակցող «դրական» լեզու՝ ներքին զրույցը
Փորձերի կարևորությունը զարգացման և հաջողելու հարցում

Ներածական վարժություն՝ «Նկարը 3-րդ անգամից»
Տևողություն՝ 5 րոպե
Անհրաժեշտ նյութեր՝ թղթեր, գրիչներ կամ մատիտներ
Հրահանգ՝ ուսուցիչը առաջարկում է դասը սկսել փոքր վարժությամբ և յուրաքանչյուր աշակերտին բաժանում է 3 թուղթ և մեկ գրիչ կամ մատիտ։ «Թղթերից մեկի վրա մեկ րոպեի ընթացքում նկարեք կատու։ Այժմ ունենալով այս փորձառությունը՝ վերցրեք ձեր 2-րդ թուղթը և մեկ րոպեի ընթացքում կրկին նկարեք կատու։ Այժմ այս երկու փորձառությունն ունենալով՝ վերցրեք ձեր 3-րդ թուղթը և մեկ րոպեի ընթացքում կրկին նկարեք կատու (ուսուցիչն ամեն անգամ խիստ հետևում է ժամանակին)»։
Վարժության ավարտին ուսուցիչը առաջարկում իրար կողք դնել երեք նկարները և տեսնել, թե որքանով է ամեն նոր փորձը թույլ տվել բարելավել վերջնական նկարը, այսինքն՝ վերջնական արդյունքը։ 
Վարժությունն ամփոփում է շեշտելով, որ գերազանց արդյունքի, զարգանալու և հաջողելու համար ամենակարևոր բաներից մեկն է չհանձնվելն ու նորից փորձելը։

Աճի մտածելակերպ, առաջնորդություն և փոփոխություն
Նյութի մատուցում/բացատրական հատաված
Տևողություն՝ 5 րոպե
Անհրաժեշտ նյութեր՝ սահիկաշար
Ուսուցիչը կարճ ներկայացնում է աճի և ֆիքսված մտածերակերպեր հասկացություններն։ Ֆիքսված մտածելակերպ ունեցող մարդիկ հավատում են, որ իրենց կարողությունները, խելացի լինելը և տաղանդները տրված են ի ծնե և գրեթե չեն փոխվում։ Նրանք հաճախ խուսափում են դժվարություններից, վախենում են սխալվելուց և ձախողումները ընկալում են որպես անհաջողության կամ ոչ արժանի լինելու նշան։ Նրանք անհաջող փորձ ունենալուց հանձնվում են, չեն կատարում հաջողության կամ արդյունքի հասնելու համար նոր փորձեր և դրանով պայմանավորված չեն հաջողում, չեն գրանցում աճ և զարգացում։ 
Աճի մտածելակերպ ունեցող մարդիկ վստահ են, որ կարողությունները զարգանում են ջանքերի, սովորելու և փորձի միջոցով։ Նրանք պատրաստ են ընդունել մարտահրավերները, սխալները դիտարկում են որպես ուսուցման և զարգացման հնարավորություն և շարունակաբար ձգտում են բարելավման ու աճի։ Նրանք անհաջող փորձից հետո չեն հանձնվում, չեն հիասթափվում, այլ նորից են փորձում, փնտրում են գործն անելու ավելի արդյունավետ ճանապարհներ և հասնում են ցանկալի արդյունքի երբեմն դանդաղ, երբեմն էլ՝ արագ (ուսուցիչը որպես օրինակ կարող է բերել նախորդ վարժությունը)։ 
Աճի մտածելակերպը նպաստում է ինքնազարգացմանը, դիմակայունությանն ու տոկունությանը, արդյունավետ առաջնորդությանը, թիմային աշխատանքի արդյունավետության բարձրացմանը հատկապես փոփոխությունների պայմաններում։
Այժմ  առաջնորդների անձնային որակների ցանկում աճի մտածելակերպը, տոկունությունն ու դիմակայունությունը առանձնահատուկ տեղ են զբաղեցնում։ Ուսուցիչը կարող է հարցնել աշակերտներին, թե ինչու է դա կարևոր հենց առաջնորդության համար։ Այնուհետև լրացնել աշակերտների պատասխանները:
Աճի մտածելակերպը կարևոր հիմք է արդյունավետ առաջնորդության համար։ Աճի մտածելակերպ ունեցող առաջնորդները հավատում են, որ մարդիկ կարող են զարգանալ, սովորել և բարելավվել՝ համապատասխան աջակցություն և հնարավորություններ ստանալով։ Սա նրանց օգնում է ոչ միայն զարգացնել սեփական հմտությունները, այլև խթանել թիմի անդամների աճն ու ներգրավվածությունը։
Այդպիսի առաջնորդները խրախուսում են փորձարկումը, նոր գաղափարները և բաց հաղորդակցումը՝ ստեղծելով անվտանգ և ապահով միջավայր, որտեղ սխալները ընկալվում են որպես սովորելու և առաջ շարժվելու հնարավորություն։ Արդյունքում թիմերը դառնում են ավելի ճկուն, մոտիվացված և պատրաստ փոփոխությունների։
Աճի մտածելակերպը առաջնորդին օգնում է տեսնել փոփոխությունը ոչ թե որպես սպառնալիք, այլ որպես զարգացման և նոր հնարավորությունների աղբյուր, ինչը հատկապես կարևոր է ժամանակակից, արագ փոփոխվող աշխարհում։ Եվ որ ամենագլխավորն է՝ աճի մտածելակերպը թույլ է տալիս առաջնորդին ստեղծել, բերել փոփոխություն այն միջավայր, որում նա իր թիմով գործունեություն է ծավալում, դրանով իսկ զարգացնելով հասարակությունն ու աշխարհը։ 
Ուսուցիչը հիշեցնում է աշակերտներին «Սխալը տոնելու պաստառ»-ի մասին՝ շեշտելով, որ այն նպատակ ուներ օգնելու խթանել աճի մտածելակեպը, մասնավորապես սխալներից չվախենալու և նորից փորձելու կարողությունը։ 
Վարժություն՝ «Երկու նույն, բայց այդքան տարբեր սցենարներ»
Տևողություն՝ 5 րոպե
Անհրաժեշտ նյութեր՝ սահիկաշար
Հրահանգ՝ վարժությունն իրականացվում է ընդհանուր քննարկման ձևաչափով։ Ուսուցիչը սահիկաշարի վրա հերթով ցույց է տալիս հետևյալ տեքստերը՝ 
Տեքստ 1.
«Եվան որոշում է իր սիրելի առարկայի՝ երաժշտության փորձնական քննություն հանձնել։ Քննության արդյունքները սպասվածից վատն էին։ Նա մտածում է. «Ես երևի շատ թույլ եմ երաժշտությունից, բոլորը հաստատ կմտածեն, որ ես անտաղանդ եմ։ Շարունակելու իմաստ չկա, կթողնեմ պարապմունքներս»։ Նա տխուր է և իրեն զգում է ձախողակ, անարժան»։

Այնուհետև ուսուցիչը առաջարկում է աշակերտներին 3 անգամ պատասխանել «Ի՞նչ եղավ հետո» հարցին, մինչև պատմությունը կավարտվի։ 

Սրանից հետո ուսուցիչը ցուցադրում է հաջորդ տեքստը՝ 

Տեքստ 2.
«Եվան որոշում է իր սիրելի առարկայի՝ երաժշտության փորձնական քննություն հանձնել։ Քննության արդյունքները սպասվածից վատն էին։ Նա մտածում է. «Ես սովորաբար ավելի լավ արդյունքներ եմ ունենում, այս շաբաթ իսկապես հոգնած էի։ Բայց ես նաև քիչ պարապեցի։ Եթե ավել պարապեմ, հաջորդ անգամ ավելի լավ արդյունք կստանամ»։ Նա զգում է, որ վճռական է տրամադրված և պատրաստ է աշխատելու»։

Ուսուցիչը կրկին առաջարկում է աշակերտներին 3 անգամ պատասխանել «Ի՞նչ եղավ հետո» հարցին, մինչև պատմությունը կավարտվի։ 

Ինչից հետո կարճ քննարկում կազմակերպում հետևյալ հարցերի շուրջ;
· Ո՞ր մտածելակերպն էր ներկայացված առաջին և երկրորդ սցենարներում։ 
· Ո՞ր մտածելակերպը կարող է Եվայի համար ավելի բարեհաջող արդյունքներ բերել։
 

Աճի մտածելակերպի զարգացմանն ուղղված քայլեր

Նյութի մատուցում/բացատրական հատված
Տևողություն՝ 5 րոպե
Անհրաժեշտ նյութեր՝ սահիկաշար
Ուսուցիչը շեշտադրում է, որ աճի մտածելակերպը կարելի է ձևավորել և խթանել հետևելով որոշակի քայլերի։ Այս քայլերը կարող են օգնել առաջնորդին զարգանցել նաև իր դիմակայունությունն ու տոկունությունը։ Քանի որ հենց տոկունությունն ու դիմացկունությունն են թույլ տալիս դուրս գալ մարտահրավերներին ընդառաջ, ադապտացվել փոփոխվող պայմաններին։

Աճի մտածելակերպի զարգացմանն ուղղված քայլեր

· Վերաձևակերպում- սխալներ և ձախողումներ հանդիպելիս ձեզ հարցրեք; «Ի՞նչ կարող եմ ես սովորել իմ այս սխալից, ի՞նչ կարող եմ ես այլ կերպ անել հաջորդ անգամ»։
· Մշակեք գործողությունների պլան- դժվարությունների կամ սխալների հանդիպելիս՝ մշակեք ձեր հաջորդ քայլերի պլանը, այսինքն՝ նոր ձևով գործողությունները փորձելու եղանակները, այնուհետև իրագործեք դրանք՝ տեսնելու, թե որքան արդյունավետ են։
· Ստեղծեք աջակիցների խումբ- մտածեք այն մարդկանց մասին, ովքեր կարող են ձեզ աջակցել ստեղծված իրավիճակում, ըստ անհրաժեշտության դիմեք նրանց խորհրդին, օգնությանը։
· Սովորեք նորը- միշտ սովորեք, ուսումնասիրեք նոր գիտելիք և մոտեցումներ, զարգացրեք նոր հմտություններ։ Պատրաստ եղեք հրաժարվել գործելու հին և ոչ արդյունավետ եղանակներից։ 
· Զարգացրեք դրական ներքին զրույց- ներքին զրույցը ինքներս մեզ ուղղված մեր խոսքն է։ Այն կարող է լինել բացասական, օրինակ՝ «Ես չեմ կարող, ինձ մոտ բան չի ստացվում, ես չեմ հաջողի» և դրական, օրինակ՝ «Ինձ մոտ դեռևս չի ստացվում, ես կարող եմ նոր տարբերակներ փորձել, ես նորից կփորձեմ, ինձ կարող է օգնել (մարդ կամ նոր հմտություն, գիտելիք) ...»։

Վարժություն՝ «Ներքին զրույց՝ Դեռևս-ի կանոն»
Տևողություն՝ 5 րոպե
Անհրաժեշտ նյութեր՝ սահիկաշար, թղթեր, գրիչներ
Հրահանգ՝ տվյալ վարժությունն իրականացվում է անհատական ձևաչափով։ Ուսուցիչը ևս մեկ անգամ շեշտում է, որ դրական ներքին զրույցի զարգացումը աճի մտածելակերպը խթանելու լավագույն ձևերից է։ Նման ձևերից ամենաարդյունավետը համարվում է «Դեռրս-ի կանոնը»։ Ի՞նչ է սա նշանակում։ Համոզմունք, որ մենք դեռևս չենք գրանցել ցանկալի արդյունքը, դեռևս նշանակում է, որ համապատասխան ջանք ու եռանդի դրսևորելու դեպքում մենք կարող ենք բարելավվել, սովորել, փոխվել և հասնել մեր նպատակին։ «Դեռևս-ի կանոնը» կիրառելու համար մենք պետք է սովորենք վերաձևակերպել մեր ներքին զրույցը դժվարություններ հանդիպելու ժամանակ։ Օրինակ՝ հիշելով նախորդ վարժությունից Եվայի օրինակը՝ ոչ թե ասել «Ես երևի թույլ եմ երաժշտությունից», այլ՝ «Ես դեռևս չեմ կարողանում լավ կատարել այս ստեղծագործությունը»։
Ուսուցիչը բաժանում է աշակերտներին ստորև ձևաթղթերը և առաջարկում նրանց գրել 2 դժվարություն, որ նրանք հիմա ունեն, այնուհետև վերձևակերպել դրանք դրական ներքին զրույցի ՝ օգտագործելով «Դեռևս-ի կանոնը»։ 
Ձևաթուղթ «Ներքին զրույց՝ Դեռևս-ի կանոնը»

1. Իմ դժվարությունը
------------------------------------------------------------------------------------------------------------------------------------------------------------------------------------------------------------------------------------------
Ներքին զրույց՝ «Ես դեռևս...»
------------------------------------------------------------------------------------------------------------------------------------------------------------------------------------------------------------------------------------------


2. Իմ դժվարությունը
------------------------------------------------------------------------------------------------------------------------------------------------------------------------------------------------------------------------------------------
Ներքին զրույց՝ «Ես դեռևս...»
------------------------------------------------------------------------------------------------------------------------------------------------------------------------------------------------------------------------------------------

Ուշադրություն; ժամանակ չունենալու դեպքում ուսուցիչը այս վարժությունը կարող է հանձնարարել որպես տնային աշխատանք՝ առաջարկելով դիմել «Դեռևս-ի կանոն»-ին ու դրական ներքին զրույցին ամեն անգամ, երբ աշակերտները կհանդիպեն դժվարությունների։ 

Համատեղ առաջնորդությամբ ծրագրերի մշակում

Վարժություն՝ «Դպրոցական նախագիծ»
Տևողություն՝  25 րոպե
Անհրաժեշտ նյութեր՝ A3 ձևաչափի թղթեր, գունավոր մարկերներ
Հրահանգ՝ քանի որ վարժությունն իրականացվում է խմբային ձևաչափով, ուսուցիչը աշակերտներին բաժանում է փոքր խմբերի՝ յուրաքանչյուրում մինչև 4-5 մասնակից։ Ուսուցիչը ներկայացնում է վարժությունը; «Ես առաջարկում եմ ձեզ խմբով մտածել և ստեղծել մի նախագիծ, որի նպատակը կլինի դպրոցական առօրյայի բարելավումը։ Նախագիծը կարող է միտված լինել աշակերտների համար նոր հմտությունների զարգացմանն ուղղված խմբակի ստեղծմանը, կամ որևէ գոտու կառուցմանը։ Կարևոր է հիշել, որ նախագիծը ծառայելու է դպրոցում ձեր ժամանակի որակական փոփոխությանը։ Նման նախագծերի օրինակ կարող են լինել;
· Դպրոցի այգում փոքր հանգստի անկյունի ստեղծում
· Դասասենյակում կանաչ գոտու ստեղծում
· Գրադարանում քննարկումների գոտու ստեղծում
· Գրքի ակումբի մշակում և ստեղծում
· Ֆիզիկական մարզումների սիրողական խմբակի ստեղծում և այլն։

Ուշադրություն; նախագծի շրջանակներում դուք օգտագործելու եք համատեղ առաջնորդությունը, ինչը նշանակում է, որ միասին որոշելու եք նախագիծը, այն իրագործելու քայլերը, բաշխելու եք պարտականությունները, յուրաքանչյուրդ ակտիվ պատասխանատվություն է կիրառելու ձեր բաժին գործի և ընդհանուր նախագծի հաջողության համար։ Հիշեք ձեր ուժեղ կողմերի մասին հարցաշարի պատասխանները, բաշխեք պարտականությունները ըստ ձեր տաղանդների և նախընտրությունների։

Վարժության ընթացքում դուք՝
· Որոշում եք նախագիծը
· Մշակում գործողությունների նախնական պլանը (առնվազն առաջիկա 5 քայլերը)
· Բաշխում պարտականությունները
· Մշակում հանդիպումների ժամանակացույցը»։
Աշխատանքն ավարտելուց հետո խմբերը հակիրճ ներկայացնում են իրենց նախագծերը, ուսուցիչը ըստ անհրաժեշտության լրացումներ է կատարում։ 
Այս նախագծերը կարող են քննարկման հանվել և հաստատվել դպրոցի ադմինիստրացիայի կողմից։ Հաստատումից հետո աշակերտները ավելի մանրամասն կմշակեն իրենց գործողությունների պլանը, կկատարեն պարտականությունների հստակ բաշխում, կսահմանեն միջանկյալ նպատակներ, կունենան հանդիպումներ և կիրագործեն իրենց նախագիծը՝ կյանքի կոչելով այն։ Հարկ է նշել, որ նման նախագծերը թույլ կտան աշակերտներին զարգացնել իրենց պրոակտիվությունը, պատասխանատվության զգացումը և նախագծերի առաջնորդումը։
Դասընթացային ծրագրի արդյունքների ամփոփիչ գնահատում
Դասընթացային սույն ծրագրի արդյունավետությունը և աշակերտների մոտ առաջնորդական նախնական հմտությունների զարգացման գնահատումը հնարավոր կլինի իրականացնել մի քանի տարբերակով՝
1) աշակերտների նախաձեռնողակականության և պրոակտիվության դրսևորում, թիմային աշխատանքի կազմակերպում այլ առարկաների և տարբեր խմբային գործունեության ընթացքում (սա իրականացնելու համար ուսուցիչը կարող է իր գործընկերներից հետադարձ կապ խնդրել աշակերտների վերոնշյալ հմտությունների վերաբերյալ),
2) ուսուցիչը կարող է լրացնել հետդասընթացային գնահատման կարճ հարցաշար յուրաքանչյուր աշակերտի մասին՝ հենվելով սեփական դիտարկումների վրա,
3) հնարավորություն տալ իրագործել «Դպրոցական նախագծեր» վարժության ընթացքում աշակերտների կողմից առաջադրված նախագծերը՝ ընթացքում հետևելով նրանց կողմից դրսևորվող հմտություններին։

Ուշադրություն; նախագծերի իրագործման համար հաստատում ստանալու դեպքում յուրաքանչյուր խմբին կարելի է կցել մեկ մենթոր/ուսուցիչ, որն ըստ անհրաժեշտության կօգնի աշակերտներին՝ նպաստելով վերոնշյալ հմտությունների զարգացմանը։ Կարևոր է, որ մենթորը չսկսի ղեկավարել ողջ գործընթացը, այլ նպաստի աշակերտների ինքնավարությանը և առաջնորդական հմտությունների զարգացմանը։ Լավ կլինի, որպեսզի մենթորը ծանոթ լինի սույն դասընթացի նյութին՝ համապատասխան շեշտադրումներ անելու համար։ 


image6.png
Pplh whnil





image7.png




image1.png
Uhliwjukpp mnubnt yuwuwnwn

4 .F ° e < ‘j./"
.t o0 o ¥

° .f& Uik bpwbwynid £ phuljh quiw) hug-np pwb thnpdknt hwdwp: =& =
}‘ Uhu gt bowbwynid k unpp unynpljnt hiwpwynpnipinit unwbwyg: A





image2.png
L
) /&/j/\ A
=




image3.png




image4.png
Udkuwlupunp

Uhgohtt junplunpnipjul

£hy Juplnp jud whupbnp





image5.png
/

hquuniejni
Zunfwpdwly [Epuyny phngn bk pdywpnipin bibkpp,

Junsphpmnbkpp, wunnpuuwn jhiaky gnpé nibkbuy
ppubg hkur

\

%

/

Utp

\

(iphobbphl YEpupkpyky dkdmgniyh gkpuniprunip b

\

Juuywénipyundp:

4

{thulh gulk)p
Luyunnulhl hwublym hundwp ghuy uybhughup
qnpénnnipgaLbiikph, npnlp pls-np supng
whlpmbprumnkubph unl Junubqun/np wpyniiiph
lupny kb plpky:

\

/

%

\

Zujunwpdnipinih

~

Swibljmbuy, qquy b niphobhbphl wnwewplly wdnip

wowlgnipintll b infppywénipinti:

14





